
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Вий гэж ардын уран санааны лут нэг юмны нэр. Украйн нар, ад анаахайн эзэн, аньсага нь газар хүртэл унжсан нэг амьтан байдаг. Нэр нь Вий гэдэг юм гэж хэлэлцдэг байжээ. Энэ тууж бол, ардын домог бөгөөд би юу ч өөрчлөөгүй, бараг тэр сонссон хэвээр нь энд уламжиллаа. (Зохиогчийн тэмдэглэл)

	 


ВИЙ

	Ах дүүгийн хийдийн хаалганы тэнд өлгөөстэй, нэлээд хангинуур дуутай семинар хонх, өглөө эрт Киевт дуугармагц, хотын зүг зүгээс сурагч шавь нар нь уван цуван сургуульдаа очдог байжээ. Хэлзүйн зиндааныхан, уран үг, нянъяагийн зиндааныхан, гүн ухааныхан, тэнгэр судлагч ухааныхан дэвтрээ сугавчлаад, ангидаа орох гэж гэлдэрцгээж, нас бие бага хэлзүйч нэр бие биеэ ёврон түлхэлцэж, шингэн гэгчийн хоолойгоор муугаа дуудалцан, хувцас хунар нь уранхай ноорхой, хир даг болсон бөгөөд халаас өврөөр нь дүүрэн шагай, модон шүгэл, идэж гүйцээгүй бялуу, боорцог, заримдаа бор, шувууны ангаахай мэт хэрэгтэй хэрэггүй юм чихээстэй явна. Тэгээд ангидаа ирээд чив чимээгүй сууж байцгаатал, өвөр халааснаас нь өнөөх ангаахай нь гэнэт жиргэн дуугарч, эзнийхээ хоёр алган дээр нь шугам буулгуулж, цаашлуулан шийтгүүлбэл, интоор туйван хүртүүлдэг ч удаа байлаа. Уран үг нянъяагийнхан, тэднээс арай томоотой, хувцас нь арай цэвэр бүтэн боловч, нүүр царайдаа «чимэгтэй» явна: Зарим нь өрөөсөн нүдээ хавдтал цохиулчихсан, уруул нь давсаг шиг цүлхийтлээ хавдчихсан буюу зодоо нүдээ хийсний өөр ямар нэгэн шинж тэмдэг тодорчихсон бөгөөд хоорондоо үг хэлэлцэн ам алдахдаа дуу нь нэлээд өтгөн болж яваа шинжтэй ажээ. Гүн ухааны зиндааныхан, тэднээс бүтэн наймтаар илүү өтгөн дуутай бөгөөд халаасанд нь азуй тамхины хатуу гэгчийн үндэснээс өөр юм байдаггүй. Юм нөөх хадгалахыг мэддэггүй, дайралдсанаа цөлбөн идчихдэг зантай тул, илүү юм юу ч байдаггүй, архи бохь ханхалж явдаг учир, өнгөрсөн хойно нь тэрүүгээр яваа гар урчуул зогтусаад, архи тамхины нь үнэрийг амтархан, тайга нохой шиг шиншилдэг байж билээ.

	Тэр үеэр зах зээл сая л нээгдэж, боов боорцог, тарвасын үр, намуу цэцгийн үртэй боов худалдагч авгай нар, нарийн цэмбэн дээлтэй, даавуу дээлтэй хүмүүсийн хормойноос чангааж, 

	— Хөөе цаашаа, наашаа! Намуу цэцгийн үртэй боов, мушгиа боорцог, мээмэн боов сайхан шүү! Тэнгэр үзэг, нээрээ сайхан тансаг идээ шүү! Бал бурамтай боов шүү! Би өөрөө хийсэн юм шүү, та минь! гэж тал талаас шуугин хашхиралдаж, нэг нь мушгимал урт боорцог бариад, 

	— Энэ соёо боорцог ав аа, та минь! гэж бархирч, хажуугаас нь бас нэг нь, 

	— Энэ муу эмийн юм битгий ав, балиар муухайг нь харахгүй юу? Хамар нь ч ёозгүй, гар хөл нь ч бузар азар, пээх! гэж өрсөлдөн хашхиралдах мөртөө, гүн ухааныхныг, тэнгэр судлахын зиндааныхныг ойртуулахаас хулчийдаг нь, гүн ухаан, тэнгэр судлахынхан, үнээр нь юм авдаггүй, урьдаар амсаж үзнэ гээд атга атгаар шүүрдэг тул, тэднээс ширвээдэн эмээх ажээ.

	Тэр олон шавь нар, семинар сургуульдаа хүрч ирээд, муухай халтар болсон вандантай, өргөн хаалга, бяцхан цонхтой боловч, нэлээд уужим зайтай тасалгаа бүхий анги ангидаа орцгоож, анги дүүрэн янз бүрийн дуу гардаг байжээ. Сонсогч нар нь, харьяат сурагчдынхаа ном тогтоосныг нь шүүж, хэлний зүйч зиндааныхны хангинасан шингэн дуу нь бяцхан цонхны шилтэй царгиа нийлж, шил нь даргин хангинаж, бас өндөр нуруу, зузаан уруулыг нь харвал наад зах нь гүн ухааны зиндаанд таармаар шинжтэй уран үг, нянгъяагийн зиндааны хүн нэг буланд суугаад гүнгэнэж, холоос сонсвол, бу, бу, бу гэж унзад хоолойгоор буншиж суухад, сонсогч нь ном шүүхийн хамт харьяат шавийн халааснаас загасан талх, цагаан идээтэй банш цухуйж, гуаны үр харагдаж байгааг хулгай нүдээр хужирлан хардаг байжээ.

	Тэр олон номч нар арай эртхэн ирээд, эсвэл, заах багш арай хожуухан ирэх сураг байвал, бүгдээрээ санаа нийлж, зодоо хийдэг байлаа. Тэгэхэд, тэр олон шавь сурагчийн дэглэм сахиулах хянагч ч гэсэн, өнөөх зодоонд оролцдог ёстой бөгөөд, тэнгэр судлах зиндааны хоёр хүн, яаж зодоо хийхийг тогтоож, анги зиндаа тус бүр бие биеэ хамгаалан зодолдох уу, шавийн анги, семинар анги гэж хоёр анги болон тулах уу? гэдгийг тогтоодог журамтай үүнд, алин ч болсон, хэлзүйч эхлэн зодолдоод, уран үг нянгъяагчийн дайрч зодоонд ормогц дутаан зайлж, өндөр юман дээр гарч, холоос тэр зодоо ямар болохыг харж зогсдог байжээ. Дараагаар нь урт хар сахалт гүн ухааныхан зодоонд оролцоод, сүүлд нь үдүүн бүдүүн хүзүүтэй, сүртэй уудам шалбуур өмдтэй тэнгэр судлах зиндааныхан тулаанд орцгоон, эцэс сүүлд нь бүгдийг дийлж, гүн ухааны зиндааныхан, зодуулсан газраа илсээр, ангидаа шахагдан орцгоож, вандан дээр амран сууцгаадаг зантай билээ. Урд өөрөө ийм зодоонд оролцож байсан багш нь ангидаа орж ирээд, сурагч шавийн улайж минчийсэн царайгаар нь сайн зодоо болсныг нь мэдээд уран уг нянгъяагийнхны алган дээр нь шугам буулган шийтгэж байхад, өөр ангид өөр багш, гун ухааныхныг модон хусуураар алганы нь загатнаа гаргаж, тэнгэр судлах зиндааныхныг арай өөрөөр шийтгэдэг учиртай тул тэдний багшийн үгээр хэлбэл, «нэг нэг шанага том буурцаг» шагнадаг байжээ. Тэр буурцаг шагнах гэдэг нь юу гэсэн үг вэ? гэвэл богинохон малиа ташуураар тоотой ташуурдахыг хэлдэг байжээ.

	Баяр ёслолын өдөр олон шавь сурагч, айлаар бадар барьж, зарим газар жүжиг дуулдаг байлаа. Тэгэхэд Киев хотын сүмийн гонхноос дутуугүй өндөр нуруутай, тэнгэр лха судлах зиндааны нэг бүдүүн шавь Мисир хааны шадар сайдын хатан Пентефри буюу Ирод хааны хатан болж1 гайхуулдаг байж билээ. Жүжиг дуулсны сүүлээр шан гэж нэг зах ёрог даавуу, эсвэл нэг хүүдий шар будаа, эсвэл өрөөл галууны мах мэтийг хүртдэг байжээ.

	Семинар сургууль, шавь сургуулийн тэр олон номч сурагч нь хоорондоо үе улиран өшөөтэй, идэх юмаар ихэд ядуу боловч нэн ховдог тул орой цагаан идээтэй банш хэчнээнийг нэг хүн иддэгийг тоолохуйяа бэрх. Өглөгийн эзний өгсөн юм тэднийг үл цатгах ажээ. Тэгэхэд, гүн ухаан, тэнгэр судлах зиндааныхнаар бүрэлдсэн сенад зөвлөл нь гүн ухааны нэг хүнээр удирдуулан, заримдаа өөрснөө ч оролцон, хэлний зүйч, уран үгийн зүйч нарыг айлын ногооны газар цөлмүүлэхээр шуудай үүрүүлэн явуулдаг байжээ. Тийн шавийн сургуульд гуа чанаж агшаасан хоол бий болж, сенад зөвлөлийнхөн, тарвас амттайхан гуа тэнхээ мэдэн идэж авдаг тул хойд өдөр нь ном шүүдэг, шалган сонсдог багш нь нэг ном шүүхдээ хоёр ном сонсоцгоон, нэг нь сенад зөвлөлийн гишүүний амнаас гарч, нэг нь гэдэс дотроос нь дуугараг байж гэнэ. Шавь сургууль, семинар сургуулийнхан хачин урт дээлтэй, түүнийхээ уртыг «өдий хүртэл» гэж нэрлэдэг байсан нь жирийн хүний үгээр орчуулбал, өсгийнөөс хэтрэн унжсан гэсэн үг болдог байжээ.

	Семинар сургуулийнхны хамгийн баяртай сайхан юм нь гэвэл зургаан сараас гэр гэрт нь хариулдаг завсарлагааны цаг байдаг байжээ. Тэр үед их замаар хэлзүйч, гүн ухаан, тэнгэр судлах зиндааныхан цувчихдаг байлаа. Гэр оронгүй нэг нь, нөхрийндөө очдог байжээ. Гүн ухаан, тэнгэр судлах зиндааныхан, баячуулын хүүхдийг сургуульд орохын давтлага хийлгэх буюу ном заах болзоо хийнэ гэж явдаг байлаа. Болзооны цагт ном заах, давтуулахын хөлс гэж жилдээ нэг шинэ гуталтай болж, заримдаа дээр нь бас гадуур цамцны юм ч авдаг байлаа. Тэгээд, завсарлагаагаар тэр олон, отог отгоор бөөгнөрөн, хээр будаа агшааж хооллон хонодог байлаа. Хүн бүр нэг хүүдийтэй, тэр хүүдий дотроо нэг цамц, түрийний хос боолттой явдаг заншилтай бөгөөд тэнгэр судлах зиндааныхан сүрхий нарийн нямбай: гутлаа гамнаж, модонд өлгөөд, ялангуяа шавар шавхай ихтэй цаг тэр модоо үүрээд, өмднийхөө шуумгийг өвдөгтөө тултал шуугаад, шалбааг дундуур зоригтой туулдаг байлаа. Замын ойр айл үзмэгц тэр лүү нь чиглээд, бусдаас арай цэвэр нямбай шиг барьсан байшингийн цонхон тушаа зогсоод, амаа ангалзан дуулж магтаал хөгжөөхөд нь гэрийн эзэн хасаг2 өвгөн хоёр гараараа шанаагаа тулан чагнаж чагнаж гашуунаар уйланхайлаад, эхнэртээ:

	— Эхнээр! Энэ сурагчийн дуулж байгаа юм нь их л учир утгатай юм бололтой. Эдэнд гахайн өөх, өөр өгмөөр юм юу байна цаана чинь, гаргаж өг! гэхэд, наадуулын тоссон хүүдийд нэг тогоо шахам цагаан идээ, чимхсэн банш, нэлээн том гэгчийн гахайн өөх, хэдэн боов, заримдаа хоёр хөлийг нь боосон тахиа хүртэл хүүдийд нь оров. Тийм хүнстэй болсон хэлзүйч, нянгъяагч, гүн ухаан, тэнгэр судлах зиндааныхан хамаараа зам хөөж явсаар улам цөөр цөөрсөөр, гэртэй нэг нь цөм гэр орондоо харьцгаан тархсаар, алс хол нутагтай нэг хэсэг нь л бөөгнөрөн гэлдэрсээр цаашилдаг байлаа.

	Ийм нэгэн аян хийдэг үеэр тэр сургуулийн гурван хүн, үүрч явсан хүүдий нь хэдийн хоосон болсон тул, их замаас хажуу тийшээ гажиж, аль л нэг дайралдсан айлаас хүнс залгуулах гэж яваа нь, тэнгэрийн ёс судлагч Халява гүн ухаан судлагч Брут Хома, зохист аялгуу судлагч Горобець Тиберий гурав байжээ.

	Тэнгэрийн ёс судлагч нь өндөр нуруутай, өргөн мөртэй эр бөгөөд баахан хачин зантай: юм л дэргэд нь дайралдвал, заавал хулгайлдаг хүн байжээ. Ааш байдал нь бас нэтийсэн жигтэйхэн хүн бөгөөд согттол архи уувал өвс шарилжин дотор шурган ороод, семинар сургуулийнхан, түүнийг эрж олох гэж махаа иддэг байлаа.

	Гүн ухаан судалдаг Брут Хома бол сайхан наргианч зантай. Хэвтээд, гансаа татах дуртай. Архи уувал, хуурч хөлслөн, тропак гэдэг бүжиг бүждэг зантай. Том буурцаг гэдгээс байн байн амсдаг боловч, оногддог юмнаас зайлахын аргагүй юм гэж гүн ухааны үүднээс шал тоохгүй үздэг эр байжээ.

	Горобець Тиберий гэдэг уран үг нянгъяаг гэдэг зохист аялгуу судлагч, соёо сахал тавьж, архи уух, ганс тамхи татах эрх эдлэхэд арай хүрээгүй, гагцхүү сэвлэгтэй, зан байдал ямар болох нь сайн мэдэгдээгүй боловч ангидаа орж ирэхдээ духан дээрээ бундайж тунтуйтал цохиулж орхиод орж ирдэг байдлыг нь үзвэл, сайн тулдаг эр болохын шинж мөн мэдэгдэж байгаа бөгөөд тэнгэр судлагч Халява, гүн ухаантан Хама хоёр түүнийг юманд зардаг, бас, ах зах нь болохоо үзүүлж сэвлэгээс нь шүүрэн татдаг байжээ.

	Их замаас хажуу тийшээ гаран явах тэр үед үдэш болж, нар дөнгөж шингээд агаар халуун, өдөр халуун байсан нь мэдэгдэм байв. Тэнгэр судлагч, гүн ухаан судлагч хоёр, дуугүйхэн гансаа татан явж, зохист аялгуу судлагч Горобець Тиберий, замын хажуугаар ургасан хонгор зул цэцгийн толгойг модоор тас ширвэж явлаа. Зам нь нугад ургасан самрын мод, царс модон дундуур өнгөрнө. Тал газар энд тэнд бундайсан бундайсан ногоон дов толгод, налуу гүдгэртэй газар хоёрын зэрэг газар боловсорч байгаа тариа будаа үзэгдэж байгааг бодвол, нэг айл тосгон дайралдмаар шинжтэй ажээ. Тэгтэл, тэр тарианы газраас цаашилсаар цаг гаруй явахад ер айл байх шинжгүй. Харанхуй бүрий ч болж, гагцхүү баруун зүг тэнгэрийн хаяа үл мэдэг улайран үзэгдэхэд гүн ухаан судлагч Брут Хома,

	— Айл баймаар байтлаа, ор сураггүй нь ямар учиртай болов оо? гэхэд нь, тэнгэр судлагч нь чимээгүй, ийш тийш баахан хараад, гансаа дахин зууж, цөмөөрөө цаашаа алхацгаав.

	— Үгүй, яадаг бил ээ? Айл майл ер алга шив дээ! гэж гүн ухаан судлагчийн дахин зогсож үглэхэд, тэнгэрийн ёс судлагч нь, амнаасаа гансаа гаргалгүй,

	— Яаж мэдэх вэ? Яваад байтал нэг айл гацаа дайралдах вий гэлээ.

	Чингэтэл шөнө болж, тэр мөртөө бүр ч харанхуй шөнө болж; энд тэнд үүл гарч улам ч зэвүүн болоод, од сар үзэгдэх шинжгүй болж ирлээ. Шавь сургуулийнхан нэг мэдсэн хэдийн замаа алдаад, төөрчээ.

	Өнөө гүн ухаан судлагч нь хөлөөрөө ийш тийш зам тэмтрэн үзээд, 

	— Үгүй, өнөө зам маань яачих нь тэр вэ? гэж огцомхон дуугаар гайхан хэлбээс, тэнгэрийн ёс судлагч эр баахан чимээгүй байгаад

	— Нээрээ чиг шөнө маш харанхуй яа гэлээ. 

	Зохист аялгуу судлагч нь хажуу тийшээ холдосхийгээд, зам тэмтрэн олох гэж оролдвоос, гагцхүү үнэгний нүх л гарт нь дайралдаж, огт хүн яваагүй хээр газар байжээ. Мань хэдэн хүн, цаашаа баахан яваад үзтэл, бас л хүн яваагүй газар ажээ. Гүн ухаан судлагч нь бархираад үзвээс, тэрүүхэндээ л дуугарахаас, хол дуулдах шинжгүй бөгөөд хариу юу ч сонсогдсонгүй. Баахан байзнатал, алсаас чоно улих шиг нэг муухан чимээ анир дуулдсанд, гүн ухаан судлагч, 

	— Одоо яадаг бил ээ? гэлээ.

	— Яах вэ? Эндээ л хээр хонохоос доо! гээд тэнгэр судлагч нь халааснаасаа хэт гаргаж, гансаа татах гэтэл, гун ухаан судлагч нь, хээр хононо гэдэгт сүсэггүй, унтахынхаа өмнө хагас пүү талх, дөрвөөд пүү гахайн өөх чихчхээд хонодог заншилтай тул гэдэс дотор нь хөндий хоосон болчихсон юм шиг эвгүйн дээр зан ааш зугаатай боловч чононоос баахан хулчийдаг учраас, 

	— Үгүй ээ, Халява минь, яаж тэгж болох вэ? Хоосон нойтноор нохой шиг хэвтэх гэж юу гэсэн үг вэ? Баахан яваад үзвэл, айл дайралдаж аяга сархад олдох ч юуны магад гэхэд нь, сархад гэдэг үг сонсмогц тэнгэрийн ёс судалдаг эрийн шүлс нь гарч, нэг нулимаад

	— Нээрээ ч хээр хоноод тусгүй ч юм уу даа гээд гурвуул цаашлан одтол нохойн дуу дуулдаж, маш их баярлав. Аль зүгээс хуцаж байна гэж чагнасхийгээд тэр зүгт нь чиглэж баахан явтал, гал харагдах шиг боллоо.

	— Одоо л айл дөхлөө, айл дөхлөө! гэж гүн ухаан судлагч дуугарч, нээрээ ч нэг хашаан дотор хоёр бяцхан байшинтай айл харагдлаа. Цонхонд нь гэрэл гэгээтэй, хашааны ёроолд лисийн арваад мод тариастай, банзан хаалганы завсраар шагайж үзэхэд ачаатай тэрэгтэй аянчин буусан, хашаа дүүрэн тэрэгтэй энэ үе, тэнгэрт энд тэнд, од түгсэн байв.

	— За, юу ч гэсэн зэрэг дайраад үзье. Яасан ч гэсэн нэг хонох газар олдог юм шүү! гээд номч гурван эр, нэгэн зэрэг хаалгыг нь нүдээд, 

	— Хаалгаа нээ! гэж бархирлаа:

	Нэг байшингийн хаалга нь хяхнан дуугарч, удалгүй, нэхий дээл нөмөрсөн нэг эмгэн үзэгдэж, 

	— Хэн бэ? гэж ханиан хашхирсанд, 

	— Эмээ, хонуулж өршөө! Зам төөрөөд, эзгүй хээр хоосон нойтон явж байна гэхэд нь,

	— Та нар чинь, юун улс вэ? гэлээ.

	— Эрээгүй улс аа! Тэнгэрийн ёс судлагч Халява, гүн ухаан судлагч Брут, зохист аялгуу судалдаг Горобець гурав байна аа! гэхэд нь эмгэн, 

	— Хонох газаргүй байна. Хашаа дүүрэн аянчин бууж, байшин дүүрэн хүнтэй, та гурвыг би хаа багтаах вэ? Ийм хүдэр гурван эрийг чихэх зай байхгүй. Байшинд оруулбал багтахгүй, муу байшинг минь буулгачихна. Гүн ухаан, тэнгэрийн ёс судлаачдын ан занг би андахгүй ээ! Согтуу хөлчүү горьгүй улс. Оруулбал муу хашаа хороог буулгачих улс. Жилий, жилий! Хонох зай байхгүй! гэхэд нь,

	— Эмээ минь, өршөөж хайрла! Амьтны үрийг өрөвдөхгүй ингэж байх гэж даан чиг нүгэл юм биш үү? Хаа ч хамаагүй, нэг л газар хонуулж үз. Хэрэв бид ямар нэг юм ингэж чингэж орхидог бол гар хөл маань хатаг, үйл маань харлаг! Нээрээ шүү! гэж гуйж гувшихад нь эмгэний сэтгэл баахан зөөлөрсөн мэт яадаг юм билээ гэж бодож байгаа шинжтэй.

	— За яах вэ. Оруулаад л үзэхээс дээ. Цуг нэг дор хэвтүүлэхгүйв шүү та нарыг. Бөөн хэвтвэл, яаж байгаа бол гээд нойр минь хүрэхгүй. Энд тэнд салгаж хэвтүүлнэ шүү гэхэд нь, хонуулдаг л юм бол бидэнд хаа ч хэвтсэн хамаагүй гэж хариулсанд хаалганы самбар нь хяхнан нээгдэж, хоноц хашаанд нь орлоо.

	— Эмээ! гэж хойноос нь дагаж явсан гүн ухаан судлагч дуудаад, ер нь нэг арга байна уу... гэдэс дотор тэрэгтэй хүн явж байгаа юм шиг нэг жигтэйхэн муухай. Хар өглөөнөөс аман дотор зомгол залтас ч орсонгүй шүү гээд үзэв. 

	Эмгэн, 

	— Яасан улам цаашаа давардаг амьтан бэ? Эрүү хөдөлгөх юм надад байхгүй ээ. Галаа ч түлээгүй гэлээ. 

	Гүн ухаан судлагч, үгээ үргэлжлэн аргадаж, 

	— Хоол өгвөл бид маргааш өглөө дансны ёсоор бодоод төлнө л дөө! гээд аман дотроо, бидний өгнө гэдэг ч хол доо гэж хүнгэнэтэл, өнөөх эмгэн загнаж, 

	— Цаашаа бай, цаашаа бай! Хонуулсныг минь дээд заяа гэж бодохгүй, бас хоол моол гэх ямар эрх танхи агь нар вэ? гэлээ.

	Тэр үгийг нь сонсоод, гүн ухаан судлагч Хомагийн дотор палхийж, тэгтэл гэнэт хатаасан загасны үнэр сэнгэнээд явчихсанд, зэрэгцэн алхаж явсан тэнгэрийн ёс судлагчийнхаа шалбуур өмдийг нь ажаад үзвэл, том гэгч загасны сүүл, өмдний халааснаас цухуйх нь үзэгдлээ. Тэнгэрийн ёс судалдаг эр, тэрэгний хажуугаар өнгөрөхдөө бүхэл бүтэн зоодой дэлсчихсэн байжээ. Ховдог шунахайгаас болж тэгээгүй, гагцхүү юмны хажуугаар зүгээр өнгөрч чаддаггүй зайтайдаа чингэсэн тул зоодой хулгай хийснээ ор мартаад, эвдэрхий дугуй ч дайралдвал сул өнгөрөхгүй, ер юухан хуухан ч сэмхэн шаачих сан гэж хараачилж явсан тул гүн ухаан судлагч Хома, огт санаа зоволтгүй, өмдний нь халаасанд гараа өөрийнх луугаа адил шургуулаад, өнөөх зоодойг нь авчихжээ. Тэр самбаанд эмгэн, өнөөх зохист аялгуу судлагчийг байшиндаа хэвтүүлээд, тэнгэрийн ёс судлагчийг нэг тасалгаанд хаагаад, гүн ухаан судлагчид хонины хоосон пүнз зааж өглөө.

	Гүн ухаан судлагч пүнзэнд нь ганцаараа ороод, өнөөх зоодойг агшин зуур хам хум хийчхээд сүлжмэл бургасан пүнзний туургыг нь үзээд, нөгөө хамар пүнзнээс хошуугаа цухуйлгасан, юманд дуртай нэг гахайн хошууг өшиглөөд, сур шиг сунаад унтах гэж нөгөө тийшээ эргэтэл, пүнзний намхан хаалга нь нээгдэн, өнөөх эмгэн бөхийн орж ирлээ.

	— Эмээ, та яах гэж байна? гэтэл цаадах нь гараа алдлан сарвайгаад өөдөөс нь чиглээд ирлээ.

	— Ээ муу нохой чи бас надад санаатай юу? Горьгүй дээ, нас шүд чинь арай өнгөрчихжээ гэж бодоод, жаалхан цаашаа зайлсхийн хэвттэл, эмгэн огт ажиггүй дахин чиглээд ирлээ.

	— Эмээ! Одоо бацаг сахидаг цаг. Би бол, мянган алтан зоосоор ч гэсэн сахидаг юмаа алдахгүй хүн! гэтэл, эмгэн огт үг дуу гарахгүй, гараа сарвалзуулан шүүрэх гээд оролдоод байхад нь нүдийг нь харвал аягүй муухай гялсхийж харагдаад орхисонд дотор аягүй болж, — Эмээ минь та яах гээд байна даа? Яв, яв! гэж хашхиртал үг дуугүй гараараа савардаж эхэллээ.

	Зугтаах гэж босон харайхад нь эмгэн яг хаалган дээр зам хөндөлдөөд, гялалзсан нүдээр аягүй харж, дахин ойртоод ирэхэд нь түлхэн зайлуулах гэж завдтал гар нь мэдээгүй хөл нь хөдлөхгүй болчхоод, хашхирах гэхэд дуугарч болохгүй, уруул ам л хөдлөх төдий болсноо айм ухаарч, зүрхээ түг түг цохилохыг дуулж, эмгэн дэргэд нь хүрч ирэхийг үзэж гарыг нь нугалан, толгойг ь бөхийлгөөд, муур шиг үсрэн, ард нь мордоод, шүүрээр гуядаад орхиход, эмээлтэй морь шиг үсрэнхэн давхиснаа мэдэх шиг болоод, хөлөө тогтооё гэж тэр агшин зуур ийм юм болсонд дөнгөж ухааран, гараараа өвдгөө дараад үзтэл, хөл нь өөрийн эрхгүй чичгэнэн хөдөлж, черкес хурдан морины давхихаас ширүүн үсрэн харайж байв. Айлыг хэдийн өнгөрөөд, тэгш хөндийд орж, алсад хөө хар ой мод харагдаад ирэхийн үед, «үгүй, энэ чинь айсихь гэдэг шулам эм шив дээ» гэж ухаанд нь орж гэнэ ээ.

	Хавирган сар огторгуйд тодорч, шөнө дүлийн гэрэл гэгээ шаа бүтээлэг мэт доошоо бууж, газар дээр уур утаа адил тунаран, ой мод, нуга зүлэг, тэнгэр газар цөм нүд нээлттэй зүүрмэглэж байгаа юм шиг санагдан, салхи огт хөдлөхгүй, шөнийн чийг татаж, мод сөөгийн сүүдэр нь сүүлт одон мэт зурайж, налуу газар шаанцаг мэт харлан харагдаж байв. Гүн ухаан судлагч Брүт Хома, нэг хачин хүн ардаа үүрээд давхиж явахад шөнийн байдал тийм хачин үзэгдэж билээ. Дотор нь аягүй ч юм шиг, аятайхан ч юм шиг, нэг л жигтэй болж, доошоо хараад давхиж явахад нь , өвс ногоо, доошоо их гүн ургасан юм шиг, дээрээс нь уулын булаг шиг тунгалаг ус урсаж байгаа юм шиг, өвс ногоо нь ёроолдоо хүртэл шил шиг тунгалаг далайн оёорт байгаа ч юм шиг, доошоо харахад нь өөрийн бие, ардаа үүрсэн эмгэнтэй харагдаж, сарны оронд ямархан нэгэн нар гийж, хөх хонхон цэцэг тонгос тонгосхийн жингэнэх нь дуулдах шиг болж усны захын өлөн өвсөн дотроос лусын охин сэлэн гарч, нуруу нь гялалзан чичгэнэх мэт булгин товгор, уян хатан хөл нь харагдах шиг болж, нүдний нь харц гялалзсан тунгалаг бөгөөд сэтгэл зүрхэнд нь дуу шуутай нэвчин орох мэт ширтэх ажээ. Тэр лусын хүүхний царай нь ойртож байсаар, усан дээр цухуйн айсаж байтлаа, гялалзан инээмсэглэж чичрээд холдож, өөдөө харан хэвтэхэд нь; паалангүй шаазан шиг шулга өнгөтэй үүлэн хөх нь уян зөөлөн бөндгөрийнхөө дун цагаан захаар наранд гэрэлтэн харагдаж байх шиг болж, ус нь жижиг сувд мэт хий хөөсрөн, хөх мээмийг нь даван хальж байхад, лусын охин усанд чичрэн инээмсэглэсээр байгаа юм шиг... 

	Нүдэнд үзэгдэж байгаа энэ үнэн үү, худал уу? Зүүдэнд үзэгдэж байна уу, үнэхээр үзэгдэж байна уу? Цаана нь тэр юү вэ? Салхи сэнгэнэв үү, хөгжим хангинав уу? Тэсэхийн аргагүй сайхан ая нь жингэнэн хангинаад, сэтгэл зүрхэнд шигдэн орж байна уу?..

	— Энэ чинь юу бил ээ? гэж гүн ухаан судлагч Брүт Хома, доошоо харан давхих зуур бодож явав. Хар хөлс асгарч, бие нь жигтэйхэн хачин, аймаар сонин сайхан ч юм шиг. Зүрх нь огт байхгүй болчихсон ч юм шиг, гараараа зүрхэн тус тэмтрэн давхиж, гайхан сандарч, давхин үсэрч явахдаа санаанд нь орсон уншлагаа уншиж, ад чөтгөр номготгох тарнийн аль л мэддэгийг урин уншиж явтал, гэнэт бие нь баахан амар болох шинж мэдэгдэж, алхаа хөдөлгөөн нь баахан ужих байдалтай болж, ард нь асан мордсон тэр айсихь эмийн хавчих нь арай сул болж байгаа юм шиг санагдаж, шигүү ургасан өвс ч хөлд нь торох болж, хачин гайхамшигт юм ч тэр өвс ногоон дунд үзэгдэхгүй болж, хавирган сар, огторгуйд гийж байх нь үзэгдэв.

	— Аа, ингэдэг юм бий! гэж бодоод, тарнийг дуулдахуйц чангаар учин уншиж гэнэт эмгэн дороос мулт үсрэн дээр нь мордоод орхисонд, тэр эм сайварлан давхиж орхисон нь Хомад амьсгал давчидмаар ширүүн байжээ. Газар жирэлзэн, сарын бүдэгшүү гэрэлд хамаг юм сайхан харагдаж тал хөндий, цөм хавтгай тэгш үзэгдэвч, давхихын ширүүнд нүдэнд эрээлжлэн үзэгдэх мэт боллоо. Тэгтэл, зам дээр нэг бүдүүхэн мод хэвтэж байсныг шүүрч аваад, эмгэнийг тэнхээ мэдэн балбаж эхэлсэнд маш муухай дуугарч бархирсан нь анхандаа ууртай муухай дуугаар хашхичаад, сүүл сүүлдээ дуу нь зөөлөн болж, чихэнд ч аятайхан аялгуутай болж ирээд, мөнгөн хонх жингэнэсэн мэт аяархан бол болсоор, сэтгэл зүрхэнд нь хадаж, «үгүй энэ чинь өнөөх эмгэн мөн гэж үү дээ?» гэж гайхмаар болсонд гэнэт тэр нь

	— Ёох, одоо чадашгүй! гээд тэнхээ нь тасарч, өнхрөөд өгсөнд босож, нүдийг нь үзэхэд, үүр хэдийн цайж, алс хол Киевийн олон сүмийн алтан орой гялалзан, өмнө нь сайхан гэзэг нь задраад, сум мэт арзайсан сормуустай гоо сайхан хүүхэн хэвтэж байхыг үзвэй гэнэ ээ. Цагаан сайхан гараа алдланхан хэвтэж, нулимс мэлтэлзсэн нүдээрээ өөдөө харан ёолж хэвтэв гэнэ л! Хомагийн бүх бие нь модны навч салхинд чичгэнэх мэт дагжин чичирч, өрөвдөх, сэтгэл догдлох мэдрэл төрж, урьд айж эмээдэггүй айдас хүрч, тэнхээ мэдэн зугтаав гэнэ. Зүрх нь замдаа цохилж, дотор ямар сонин хачин болчхов? гэж гайхаад, хөдөө айлаар хэсэх санаа хэдийн үгүй болж, энэ ямар сонин жигтэй явдал тохиолдов оо? гэж бодсоор Киев оров гэнэ. Сургуульд нь нэг ч хүнгүй, цөм хөдөө гарах нь хөдөө, айлд хэлэлцээ хийж очих нь очиж, хэлэлцээ хийгээгүй нэг нь ч мөн тархаж очсон нь, украйны айлд орсон хүн, сохор зоос ч өгөлгүйгээр бяслаг, цөцгий, боорцог жигнэсэн ээзгийтэй малгайн чинээ том банш идэж болох тул хэлэлцээ мэлэлцээ гэлгүй тараад өгсөн цаг байжээ. Шавь сургуулийнхан суудаг эвдэрхий том байшин хов хоосон тул булан бүрийг нь байцаан, нүх сүв бүхнийг шалгаж үзэвч, тэдний тийм газар нуудаг ганц боорцог ч юм уу, хэрчим гахайн өөх ч олдсонгүй. Чингэвч, мань эр арга олж, зах дээгүүр исгэрсээр хоёр гурав эргээд, тэрэгний дугуй, тасам тууз, бууны хоргол сум худалдаж байсан шар малгайтай нэг залуу бэлэвсэн эм лүгээ захын хамгийн үзүүрт нь нүдээрээ анив анив дохилцоод, тэр өдөртөө ээзгийтэй улаан буудайн гурилаар хийсэн банш, тахианы махаар зочлуулаад, интоор модны бяцхан цэцэрлэг дунд шавар жаалхан байшингийн ширээн дээр зүйл зүйлийн тансаг идээ тавиулан зочлуулсан тэр бүгдийг тоочоод барахын эрхгүй. Тэр орой гуанзанд гансаа татаж, вандан дээр хэвтэж байхдаа, (Гуанзны хүнд жижиг алтан зоос хаяж өгснийг хүн үзсэн байжээ) Дэргэдээ шавар аяга тавиулж, гуанзанд орох гарах хүнийг цатгалан нүдээр харж, тэр хачин явдал тохиолдсоноо огт бодох шинжгүй байж гэнэ ээ.

	Чингэтэл, олны цуудамнан хэлэлцэх нь, 

	— Киевээс зууны газар буй нэг зуун цэргийн дарга, маш их баян хүний охин нь зугаацаар яваад, ямар нэгэн хүнд балба нүдүүлж, арай голтой гэртээ хүрч ирээд, үхлүүд хэвтэж, Киевийн шавь сургуулийн Брут Хома гэдгээр буян номоо хийлгэж гурван хоног уншуулах хүсэлтэй гэж амьсгал хураахдаа захисан гэнэ гэж амьтан хэлэлцэв гэнэ. Хома тэр мэдээг сургуулийн захирал , багшаас сонссон нь, нэртэй зуутан дарга зориуд элч мордуулж унаа тэрэг явуулсан. Тэр чигээрээ яв гэж дуудан зарлуулж Хомад онцлон захиж тушаажээ.

	Хома тэр үг сонсоод, яаснаа ч бүү мэд, дотор нь зарс гэж аягүй болоод нэг л муу юм болохын зөн төржээ. Яаснаа ч бүү мэд, захиралдаа шуудаар би яасан ч очиж чадахгүй гэсэнд, захирал нь заримдаа харьяат шавь нартайгаа их зөөлөн харилцах зантай тул

	— Dominus Хома аа! Чиний явах явахгүйг лавлаж асуусан хүн байхгүй шүү! Олон юм донгосож цэцэрхээд байвал чинь, зулзаган хусаар туйвандуулж, нуруу хонгыг чинь халуун усанд, оролтгүй халаана шүү гэхэд нь, чихнийхээ ард маажсаар, ганц ч үг хариу дуугаралгүй гараад, сав л хийвэл, хөлийнхөө сайнаар зайлна даа гэж бодлого болсоор, улиангар тарьсан хашаан дотор орох эгц түргэн шатаар буух зуураа бодож явах зуур, түлхүүрчдээ бас, лав л тэр зуутаас явуулсан нэгэн хүнд бололтой захиж байгаа захирал багшийн үг сонссон нь:

	— Өндөг будаа явуулсан ноёндоо талархал хүргээрэй. Захиандаа дурдсан номыг нь бэлэн болмогц явуулна гэж бичээчид хуулуулахаар намайг өгсөн гэж хэлээрэй. Хүү минь, тэгээд ноёндоо хэлээрэй, тэр нутагт нь тун сайхан загастай гэдэг, тэр дотроос хилэм загас онц сайн гэдэг асан. Манай энд захын загас үнэ өндөр, чанар муу тул загас явуулах аян тал олбол явуулна уу? гэж намайг захиж байна гэдгийг хэлээрэй. Явтуух, чи эдэнд нэг нэг хундага хар архи бариарай. Мондийн тэр гүн ухаан судлагч маань оргоод арилж магадгүй. Бариад хүлж орхи! гэхийг сонсоод, 

	— Хараач муу золигийг, миний санааг тэр нохой захирал багш хэдийн мэдэж орхилоов шүү! гэж бодсоор доошоо бууж, нэг мухлагтай тэрэг үзэв. Тэргэн дээр босгосон тарианы пүнз юм уу даа гэж анх бодсон нь туйпуу шатаах бааюу шиг их зайтай мухлаг байжээ. Яармаг гэж сонсоод жүүд еврейн дөч тавиараа чихэлдэн суудаг тэрэгний нэг нь байж л дээ. Дэргэд нь хижээл насны тав зургаан хүдэр чийрэг хасаг цэрэг эр Хомаг хүлээж, одончуугаар хийсэн цацагтай дээлийг нь үзвэл нэлээд баян даргын харьяат бололтой. Энд тэндээ сорвитойг нь үзвэл, дайн тулаанд гавьяа байгуулж байсан эрчүүл бололтой.

	— За, яах вэ. Үйлээ дагахаас даа! гэж бодоод Хома тэр хасаг цэрэг эрийн амрыг асууж өндөр дуугаар:

	— Ах нөхөд бүгд сайн уу? гэхэд нь

	— Сайн. Та сайн уу, гүн ухаант ноён дүү! гэж тэдний зарим нь хариу дуугарав.

	— Би та нартай явах болж байна уу даа? Сүрхий тэрэг байх шив! Хуурчин хөлслөөд, дотор нь бүжиг хиймээр том тэрэг байна даа гэхэд нь, 

	— Хэмжээгээр чиг хэр баргийн юм биш дээ! гээд нэг нь, тэргээ залах дэлбэгчийн хажууд урд нь суув. Тэр дэлбэгч нь, архины гуанзанд малгайгаа үлдээж, оронд нь толгойгоо нэг алчуур шиг юмаар ороосон харагдав. Бусад тав нь мухлаг дотор нь орцгоож, хотоос авсан элдэв юм чихээстэй шуудай дээр Хомагийн хамт сууцгаав.

	— Энэ мухлагтай тэргийг ямар нэг бараагаар, жишээ нь давс юм уу, тэрэгний дугуйн ул төмрөөр чихтэл ачвал, хэдэн морь хөллөх бол? гэж Хомагийн асуухад, 

	— Ай, нэлээд олон морь хэрэглэх вий гэж тэрэгний урд суудлын хүн дуугармагц, хангалттай хариу өглөө, цаашаа ер үг хэлэлгүй болсон гэж боджээ.

	Хома, уг хэргийн байдлыг мэдэж авах юм сан. Тэр зуутан ноён гэгч нь чухам ямар хүн юм бол, ааш зан нь ямар юм бол, гэртээ тийм хачин байдалтай буцаж ирсэн охин нь үхлүүд хэвтэж байгаа нь өөрийн биетэй холбоотой болж ирсэн учир одоо яаж байгаа бол, тэднийд одоо юухан хуухан болж байдаг байна? гэдгийг дуулах асан гэж юм асуухад нь, цаадуул нь бас л гүн ухаантнууд бололтой тул шуудай дээр хэвтээд гансаа татахаас, илүү дутуу үг хэлж өгсөнгүй. Нэг нь л тэргээ жолоодох дэлбэгчид огцомхон тушаал өгч, 

	— Оверко оо, алмайрсан зөнөг чи, тэр Чухрайлын замд байдаг архины пүүс хүрээд ирэхдээ зогсоод, бид хэдийг унтчихвал сэрээдэг юм шүү! гээд, нэлээд чимээтэйгээр унтчихжээ. 

	Гэвч тэр сургаал заавар нь огт илүү байв. Тэр мундаг мухлагтай тэргийг Чухрайлын зам дахь архины гуанзанд ойртмогц, бүгдээрээ нэгэн дуугаар «Зогс!» гэж хашхиралдаад, Оверкийн морь ч гэсэн, архины пүүс бүрийн дэргэд зогсчихдог сургуультай байсан ажээ. Долоон сарын халуун өдөр байсан боловч цөмөөрөө мухлагт тэрэгнээс гарцгааж, нэг намхан муухай өрөөнд ортол, гуанзны жүүд эзэн нь хуучин танил хүн ирлээ гэж баярласан байдалтай тосон угтаад, гахайн' махан хиам хэдийг хормой дороо нуун авчирч, жүүдийн шашин номын ёсонд цээртэй тэр идээг ширээн дээр тавимагц, буруу харав. Ирэгсэд цөм ширээ тойрон сууж, хүн бүрийн өмнө шавар тагш тавиастай, гүн ухаан судлагч Хома ч бусдын нэгэн адил найрлах болж, украйныхан баахан хөлчөөд ирэхдээ заавал үнсэлцдэг эсвэл уйлдаг тул удалгүй цөмөөрөө үнсэлцэж, 

	— Али аа, Спирид, үнсэлцье! Дорош минь, наашаа ир, чамайг тэвэрнэ! гэлцлээ.

	Бусдаас нас арай ахмад нэг хасаг цэрэг, буурал сахалтай хүн, хацраа тулаад, эцэг эхгүй, газар дэлхийд цорын ганц өнчин гэж цорхиртол уйлав. Нөгөө нэг нь их сургамтгай, нөхрөө тайтгаруулж, 

	— За, битгий уйлаад бай, битгий уйлаад бай! Яадаг юм бэ... ер нь тийм л байгаа биз, яадаг юм бэ? гэж байв. 

	Дорош гэдэг нэг хүн, их сониуч зантай болж, байн байн Хомагийн өөдөөс нь эргэж, 

	— Үгүй, танай тэр шавь сургуульд юу заадаг юм бэ? Сүмд ламын уншдаг уншлага заадаг юм уу, өмнөө юм заадаг юм уу? гэдгийг мэдэх гэсэн юм сан гэж шахаад байхад нь, өнөөх сургамтгай зант нь, 

	— Асуугаад яах гэсэн юм бэ? Заадаг л юм бол, заагаа биз. Юу ч заасан тэнгэр сахиус мэдэж л байгаа биз. Тэнгэр мэднэ гэхэд, Дорош нь, 

	— Үгүй, би мэдэж авах гэсэн юм. Тэр ном сударт нь юу гэж бичсэн номлосон байдаг юм бол. Ламын уншдаг юмнаас шал өмнөө ч юм байж болох шүү дээ, гэж маргахад, өнөөх сургамтгай нь,

	— Ээ Тэнгэр минь, Тэнгэр минь! Юунд ийм үг хэлдэг юм бэ? Тэнгэрийн хувь зохиол л мэдэх хэрэг. Тэнгэрийн хувь тогтоол ямар л бол, хэн ч ондоо болгож болохгүй гэхэд, нөгөө нь, 

	— Ном сударт чухам юу гэж айлдсаныг би мэдэх хүсэлтэй. Би тэр сургуульд нь орно оо, Тэнгэр үзэг, би орно шүү! Чи намайг ном сурахгүй хүн гэж бодож байна уу? Би сурч чадна аа, чадна! гэхэд, өнөө тайтгаруулагч гуай нь, 

	— Тэнгэр минь, Тэнгэр минь наана! гээд толгойгоо даахгүй болчихсон тул ширээгээ дэрлэж, бусад нөхөд нь ноёдоо ийм тийм гэж хэлэлцэж, огторгуйн сар яагаад тогтож гийдэг юм бэ? гэж хэлэлцэж байв.

	Гүн ухаан судлагч Хома олны зан байдал ийм болсныг үзээд, одоо л нэг оргодог цаг боллоо гэж бодож, эхлээд өнөөх эцэг эхгүй гэдэг өвгөн хасаг цэрэг эрийн зүг хандаж, 

	— Ах гуай, таны ингэж уйлж уярдаг тань юу вэ? Би бас өнчин өрөөсөн хүн шүү дээ! Намайгаа суллан тавиадхаач, нөхөд минь! Надаар та нар чухам яах гэсэн юм бэ? гэхэд, зарим нэг нь, 

	— Тавьяа, тавьяа! Өнчин хөөрхийг, хаашаа л бол, хаашаа яваг гэцгээв. 

	Өнөөх сурган тайтгаруулагч хүн, толгойгоо өндийгөөд, 

	— Тэнгэр минь, Тэнгэр минь дээ! Явуул аа, наадахыгаа. Дуртай тийшээ яваг! гэхэд нь бусад нь гаргаж явуулах гэтэл, өнөөх юм сониучирхдаг нэг нь нөхдөө зогсоон хориглож, 

	— Та нар байз гэм! Би наадахтай чинь шавь сургуулийн тухай ярих гэсэн хүн. Би тэр сургуульд орох гэж байгаа хүн... гэлээ.

	Гэвч чингэж оргох гэсэн нь бүтэхгүй шинж хэдийн орсон байв гэнэ. Хомагийн босоод үзэх гэтэл хөл нь мод болчихсон юм шиг мэдээгүй болчхоод, хаалгаа харахад, өрөө дүүрэн хаалга болчихсон үзэгдэж, ёстой нэг хаалга нь чухам аль нь байгааг олохуйяа бэрх болчихжээ.

	Орой болсон хойно өнөөдүүл маань, цаашаа явах хэрэгтэй гэж тэргэндээ авиран гарч, үг нь хүн гаргахын аргагүй дуу дуулсаар, морио ташуурдан хөдлөгчөөн болов. Шөнийн ихэнхийг явж, андахгүй таньдаг замаа төөрөн алдан явсаар, эгц түргэн даваан дээрээс уруудаж буухад нь, Хома ажин үзвээс, босоо сургааг хашаатай юм уу, сүлжмэл намхан хонин хашаатай, намхан мод цухуйсан, цаанаас нь байшингийн дээвэр харагдсан айл суурин үзэгдэж, зуутан ноёны гацаа нь тэр байжээ. Шөнийн тэнгээс хэдийн өнгөрч, тэнгэр харангуй, гагц энд тэнд одон гялалзан харагдаж, айл сууринд огт гал үзэгдэхгүй байв. Олон нохой шуугиулан хашаанд ороход, хоёр талаас нь сүрэл дээвэртэй саравч, жижиг байшин үзэгдэж, хаалган тушаа голлож байсан арай томхон нэг нь зуутан ноёны өргөө нь бололтой. Мухлагт тэрэг даруй нэг саравч шиг юмны өмнө очиж зогсоод, аяны тэр хэдэн хүн, цугаараа бууж, унтах газраа очицгоов. Хома, тэр ноёны өргөөг харах санаатай бүлтийтлээ ширтсэн ч, ер юм сайн харагдаж өгөхгүй, байшин гэхэд баавгай ч байгаа юм шиг, янданг нь харахад, захирал багш нь ч зогсож байгаа юм шиг болоод ирэхэд гараараа зангаад, унтах газар чиглэв.

	Сэрэхэд нь айл хашаагаараа хөлтэй: тэр шөнө ноёны авхай нас барчихжээ гэж олон зарц хөл алдан гүйлдэж, зарим эмгэн уйлж, өдий төдий хүн гаднаас хашааны завсраар юм харах гэж шагайж байв. Мань гүн ухаантан шөнө харж чадаагүй юмаа өдөр харна гэж чөлөө гарсан завшаанд ажваас, ноёны өргөө гэдэг нь Бага орос гэдэг нэртэй байсан Украйнд урьд барьдаг байсан намхан нэгэн байшин ажээ. Сүрлээр дээвэрлэж, үүдний нүүр талд нь өөдөө шовойсон бяцхан хүзүүвчүүд нь дээшээ шагайсан нүд шиг жаал гэгээвчтэй, хөх шар цэцэг, улаан хавирган сар хээлэн чимсэн бөгөөд хагастаа хүртэл бөөрөнхий, дороо зургаан талтай, дээр нь маяглан ухсан царс модон бяцхан баганатай, өмнө нь хоёр талдаа вандантай тавцан гишгүүртэй ажээ. Байшингийн хажуу талаар мөн тийм багана бүхий саравчтай. Зарим багана нь мушгиа хээтэй. Байшингийн өмнө чичгэнэсэн навчтай өндөр шовгор лийрийн мод ногоорон харагдаж, хэдэн агуулах пүнз хашаан дунд гудамжлан зэрэгцэж бариастай нь гол байшин зүглэсэн өргөн гудам шиг үдэгдэж, агуулах пүнзний цаана, их хаалган тушаа өөд өөдөөсөө харсан сүрэл дээвэртэй хоёр зоорь бариастай, гурвалжин туурганд нь элдэв хээ зурагтай. Нэг зураг дээр нь «Цөмийг нь ууна» гэсэн бичээстэй цомгор хундага барьсан хасаг цэрэг, архины лүү дээр сууж байгааг дүрсэлж, нөгөө зоорины туурганд нь чамин болгож, хөлийг нь өөд нь харуулан зурсан морь, ганс, тал хэнгэрэг тэгээд «Сархад бол хасаг цэргийн зугаа» гэсэн бичээстэй. Нэг саравчийн дээврийн цонхоор хэнгэрэг, гуулин бүрээ цухуйж хаалганы хажууд хоёр үхэр буу зоолттой байв. Эл бүх байдлыг үзвэл, гэрийн эзэн нь найр хуримд дуртай бөгөөд, хашаанд нь найр хуримын дуу чимээ дуурьсаж байдаг шинж илэрхий. Хаалганы цаана бас хоёр салхин тээрэмтэй. Байшингийн цаагуур цэцэрлэгтэй бөгөөд модны оройн завсраар модон дунд байсан байшингийн яндан харлан харагдан, тэр суурин айл, уулын өргөн тэгш дэнж дээр бариастай байжээ. Ар талд нь эгц түргэн уултай бөгөөд хормой нь яг тэр хашаанд тулжээ. Доороос нь уул өөд харахад улам ч эгц түргэн харагдаж, орой дээр нь өндөр хатангир үхэр шарилжийн арзайсан иш нь тэнгэрийн тушаа харлан харагдаж, наанги шороотой уулын нүцгэн энгэр нь тун ч уйдам байдалтай, энд тэндээ борооны усанд идэгдэж, эгц бэл ташууд нь хоёр газар хоёр бяцхан байшин бариастай, нэг байшингийн дэргэд шороо овоолон, угаас нь модон бяцхан гадсаар түшсэн саглагар алимын мод, найлзуур гишүүгээ дэлгэж, салхинд ховх цохиулдаг алим жимс нь доошоо, яг ноёны хашаанд өнхрөн ордог байжээ. Арын уулын оройгоос зам мушгилзан буусаар тэр хашааны хажуугаар өнгөрөн гарч, тосгон ордог байгааг гүн ухаан судлагч өндөр эгцийг нь гайхан харж, өчигдрийнхөө явж ирснийг бодохдоо, нэг бол, энэ ноёны морь нь сүрхий цэцэн, нэг бол зарц цэрэг нь согтуу хөлчүү ч гэсэн ийм эгц түргэнд мундаг мухлаг тэрэгтэй, ачаа сэлттэйгээ хөмрөн онхолдохгүй, жолоо дэлбэгээ сайн барьдаг сүрхий улс юм уу гэж боджээ. Хома тэр хашааны хамгийн өндөр газар нь зогсож байсан тул нөгөө доод тал тийш хараад үзэхэд шал өмнөө байдал үзэгдэж, айл тосгон нь доошоо буун уруудсан байдалтай, цаана нь нүд алдам нуга газар харагдаж, дөч гаруй газрын тэртээ байгаа боловч алс хол давхар айл гацаа хөхрөн үзэгдэж, нугын баруун талаас уул цувж, Днепр мөрөн үл мэдэг нарийн зурвас мэт харлан гялалзан үзэгдэв. Үүнд Хома ямар ч сайхан нутаг вэ дээ! Энд нутаглаж, Днепр мөрөнд, нуурмаг цөөрөмд загас барьж, тор юм уу, буу барин шувуу агнавал юутай бил ээ! Энэ их нуга газар тоодог ч зөндөө байлгүй дээ. Жимс түүгээд хатааж, хотод худалдвал хэчнээн их жимстэй газар вэ? Худалдахаас, жимсээр архи нэрвэл, түүнээс сайхан юу байх вэ. Тэр ч яамай. Ер нь эндээс босон зайлах арга саам юу байна даа? гэж ажваас шарилжин дунд огт мэдэгдэхгүй нэг жим байхыг хараад, баахан зугаацаж яваад, хожим айлын завсраар чимээгүйхэн талын зүг яваад өгвөл зүгээр вий гэж бодтол нь мөрөн дээр нь нэг чанга гартай хүн гараа тавиад орхих шиг боллоо.

	Эргээд хартал, ард нь өнөөх эцэг эхээ алдаж, газар дэлхийд ганцаараа өнчин өрөөсөн боллоо гэж гашуудаж байсан өвгөн хасаг цэрэг ажээ.

	— Гүн ухаант ноён минь, оргоно гэж боддог чинь дэмий бий! Энд оргодог газар нь биш шүү! Явган хүний зам жим нь ч тааруухан бий. Ноёнд очиж бараалхвал дээр бий. Чамайг өргөөндөө хүлээж байна гэхэд, 

	— Аа, тэгвэл бараалхалгүй яах вэ... Явъя гээд, өнөөх хасаг цэргийг даган одов.

	Зуутан ноён гэдэг нь нас дээр гарсан, буурал сахалтай маш эмгэнэн гашуудсан шинжтэй нэг хүн, өрөөндөө ширээний ард гараараа толгойгоо түшин суух ажээ.

	Нас тавиад орчим бололтой. Гагцхүү царайн гутарсан байдал, нэг хачин зэвхий өнгөтэй болсон нь, агшин зуур их зовлонд нэрвэгдэж, урьдын зугаатай хөгжилтэй байдал нэгмөсөн үгүй болсныг илтгэх ажээ. Хомаг өвгөн хасаг цэрэгтэй хамт орж ирэхэд нэг гараа шанаанаасаа салгаж, тэр хоёрын гүнээ мэхийн ёсолсны хариуд толгойгоороо дохисхийв.

	Хома өвгөн хоёр, маш хичээнгүй байдалтайгаар хаалганы тус зогссонд зуутан асууруун:

	— Чи хэн гэдэг, хаанах, ямар цолтой хүн болох вэ? гэж ширүүн ч үгүй, зөөлөн ч үгүй дуугаар асуув.

	— Шавь сургуулийн Брүт Хома гэдэг.

	— Эцэг чинь ямар хүн байсан юм бэ?

	— Тэрийг би мэдэхгүй, ноён минь.

	— Эх чинь ямар хүн байсан бэ?

	— Бас л мэдэхгүй. Бодоход, эх байлгүй яах вэ. Хэн, хаанах гэдгийг нь, хэдийд байсныг нь чиг би үнэхээр мэдэхгүй байна, ноёнтон минь.

	Зуутан баахан дуугүй сууж, бодлого болсноо, 

	— Чи миний охинтой яаж танилцсан хүн бэ? гэлээ.

	— Ноён минь, би ер танихгүй, үнэн танихгүй. Хүн болсоор авхай хүнтэй танилцаж үзээгүй. Долоон уулын цаагуур орог, илүү юм хэлээд ч яах вэ.

	— Тэгвэл, ном уншуулахдаа, нэр зааж чамаар уншуул гэдэг нь ямар ухаантай болж байна?

	Гүн ухаантан гайхаад, 

	— Тэнгэр л мэдэхээс, би яаж мэдэх вэ? Ноёдын санаанд ордог юмыг ямар ч номтой хүн учрыг нь олохгүй байдаг шүү дээ. Нохой яах вэ, ноёныхоо л ая дагана гэж хуучны үгэнд байдаг шүү дээ гэхэд нь, 

	— Гүн ухаан судлаач минь, худлаа хэлж байгаа юм биш үү дээ?

	— Би худал хэлсэн байвал, эндээ зогсоогоор тэнгэр намайг ниргэг!

	— Ээ хөөрхий минь, ганц минут л амьсгаатай байсан бол, хамаг учир нь мэдэгдэх юм санж дээ. Өөр хэнээр ч миний хойноос ном битгий уншуулаарай. Одоохон, аав минь Киевийн семинар сургуульд хүн явуулж, Брүт Хомаг ирүүлж, нүгэлтэй миний хойноос гурван хоног ном уншуул! Тэр хүн мэдэх учиртай гээд юу мэдэх учиртайг нь хэлж амжилгүй амьсгал нь тасарчихсан. Чи буянтай хүн, ариун явдалтай болоод чиний алдар сонссон ч байж болох юм даа гэж тэр зуутан гунин хэлжээ.

	— Би буянтай гэж үү? гээд гайхсандаа гэдрэгээ нэг алхам ухраад, зуутан түүний өөдөөс гайхан ширтэж, — Ариун явдалтан гэж намайг яаж хэлж болох вэ? Та юу гэж айлдаж байна? Хэлэхэд аягүй боловч үнэнээ өчвөл, яг Тэнгэрийн эмгэнэлт пүрэв гараг тушаа би боовчин эмтэй хонох гэж очсон хүн шүү гэхэд нь, 

	— За... тэглээ ч гэсэн, нэг л учиртай захиж дээ. Өнөөдрөөс эхлэн чи ном судрыг нь уншиж эхэл л дээ.

	— Үгүй, чухмыг нь хэлбэл... ном үздэг хэн ч гэсэн судар хэрээрээ уншиж болох юм л даа. Тэгэхэд энэнд, ёс бодвол мяндагтай сахилтай хүн наад зах нь байвал таарах юм сан. Номтой улс, хамаг ёсыг нь мэднэ л дээ. Би... би гэхэд хоолой ч байхгүй, өөрөө ч гэсэн би өөдгүй хүн дээ. Харахад чиг муу эр шүү дээ... гэхэд нь, 

	— Чи юу ч гэсэн хамаагүй ээ. Хөөрхийгөө юу л гэснийг нь би захисан ёсоор нь юм хайргүй гүйцэтгэнэ. Чи одоогоос эхлэн, гурван шөнө ном буяныг нь хийж, хөлгөн судар уншиж өгвөл, би шан өгнө. Эс дагавал чи байтугай эрлэг ч гэсэн миний зэвүү хүргэвэл горьгүй шүү гэж сүүлийнхээ үгийг айхтар хатуу хэлсэнд Хома учрыг нь ухаарч, зуутан ноён, 

	— За, яваад бай! гээд дагуулан гарч, үүдний өрөөнд ороод урдаас нь харсан нэг өрөөний хаалга нээв. Хома үүдний өрөөнд нусаа нийх гэж түр саатаад босгыг нь яаснаа ч бүү мэд, нэг их айдас хүрч алхан ортол, буланд тэнгэр сахиусны хөрөг тушаа алтан саа эмжээр цацагтай хөх хилэн хөнжил дээр өнөөх талийгаачийн бие хэвтэж, бүрэлгэнийн мөчрөөр ороосон өндөр лав лаа зул толгой хөл тушаа нь бариастай, өдрийн гэрэлд хачин бүдэг холилдон тусгаж, нөгчсөн түүний нүүрийг эцэг нь халхлан зогсож, дэргэд нь суухдаа араараа үүдэн тийш харан суув. Сонсвол, зуутан:

	— Хамгийн хайртай охин чамайгаа насныхаа орь залууд, тоог нь гүйцээлгүйгээр, намайгаа зовлон гунилд учруулан орхисонд чинь би гомдохгүй. Миний нэн гомдох минь, чамайг үхүүлсэн тэр өстөн муухай дайсан чинь чухам хэн гэгч болохыг нь мэдээгүйд, хөөрхий охин минь би тун ч гомдолтой. Хэрэв чамайг дарлан доромжлох санаа сэдэн төрсөн буюу чамд тааламжгүй үг хэлсэн тэр хүнийг би мэдсэн бол уу, тэр хүн над шиг өтөлсөн хүн байвал үр хүүхдийнхээ царай дахин олж үзэхгүй асан. Орь залуу насны хүн бол эцэг эхийнхээ ч царайг дахиж үзэхгүй, хүүрээ хээрийн араатан шувуунд идүүлэх асан. Ай халаг, хөөрхий хонгор үр минь, хүүхэн хонгор минь, өтөлсөн буурай намайг элэг доог болгон доромжилж, дайсан минь эчнээгээр намайг тавлан жаргаж байхад, амьд явах насандаа би чинь, гашуун нулимсаа хормойгоороо арчин арчин, амар заяа үзэхгүй зовж явах минь юутай гашуун гээд, хайлан гашуудах нулимсаа тогтоож чадахгүй үгээ завсарласанд, тэр үглэн гашуудаж байгааг нь сонсоод Хома ихэд цочив.

	Ингэж уй гашуу болж байхад нь гүн ухаан судлагчийн сэтгэл уярч, ханиагаад, хоолойгоо хорчгонуулан засахад нь, зуутан өтгөс эргээд, судар дэлгэсэн номын ширээний өмнө өнөөх нөгчсөн охины толгойн тушаа зааж, хөлгөн судар уншиж эхэл хэмээн заажээ.

	— За, яах вэ. Гурван шөнийг яаж ийж нэг өнгөрөөхөөс дөө. Хариуд нь ноён, миний хоёр халаасыг шижир зоосоор дүүргэж өгнө биз дээ гэж бодоод, тэр заасан газар нь ойртон очиж, бас нэг удаа хоолойгоо засаад, талийгаачийн өөдөөс харах зүрх хүрэлгүй судраа уншиж эхэллээ.

	Чив чимээгүй, жигтэйхэн нам гүм болж, зуутан гараад явах шиг боллоо. Чингэхэд аяархан өнөөх үхэгчийн зүг эргэж хартал... бие нь зарсхийж: ертөнцөд хосгүй сайхан хүн хажууд нь хэвтэж байв. Хүний царай тийм хачин сайхан байдаг байгаа гэж үү. Хэвтэж байгаа нь яг амьд юм шиг. Магнайн сайхан нь булбарайхан бөгөөд цас шиг, мөнгө шиг. Харахад юм бодож байгаа юм шиг. Хөмсөг нь нартай өдрийн дунд харанхуй шөнө мэт хар бөгөөд урт нарийн, тэгш сайхан байдалтай. Аниастай нүдний дээгүүр жавхлантайяа өөдөө чиглэж, хоромсогын олон сум шиг арзайсан сормуус нь эчнээ хүслийн илч төгс хацрын зүг эрвийж, уруул ам нь мишээх гэж байгаа нал бадмаараг шиг... Тэгтлээ тэр сайхан царайд бас хирдхийн цочмоор аймшигтай шинж үзэгдэж, дотор жигтэйхэн аягүй болоод ирэх шиг, бүжин найрлаж байгаа олны дунд ямархан нэгэн хүн, талхидуулан зовсон түмний дуу дуулаад орхисонтой адил аягүй болж бадмаараг эрдэнэ болсон уруул ам нь зүрхэнд тултал цус харвах мэт санагдан, нэг ажтал айдас хүрмээр үзсэн таньсан байдал мэдэгдэж, Айсихь! гэж хашхираад, цаашаа харангуут зүс царай айн зэвхийрч, уншлагаа яаран уншиж гарсан нь, юу вэ? гэвэл, өнөөх цохиж алсан айсихь шулам эм нь биеэрээ байж л!

	Нар шингэх үес тэр үхэгсдийг сүмд оруулах болж, гүн ухаан судлагч маань, нэгэн мөрөөр бэлэвсрэлийн хар өнгөт авсыг нь түшин өргөж, ясыг нь барилцан явах үед, мөрөн дээр нь мөс шиг хүйтэн нэг юм байгаа мэт санагдав. Зуутан өөрөө, нөгчигсдийн гэр болсон хавчуу авсыг баруун талаас нь түшин өргөлцөж сүмийн зүг чиглэн явав. Суурин айлын бараг захад гурван шовгор барилгатай, ногоон хөвд хаг ургасан, удаж харласан модон сүм байжээ. Байдлыг нь үзвэл, хурал ном хураагүй их л удсан шинжтэй. Дотор нь тэнгэр сахиусны хөрөг бүрийн өмнө лав лаан зул бариастай. Тахилын шүтээн тушаа яг голд нь авсыг нь тавиад, өвгөн зуутан тэр нөгчигсдийг бас нэг үнсээд, нэг сунан мөргөөд, авс үүрсэн хүнтэй хамт гарахдаа, гүн ухаан судлагчийг орой сайхан хооллуулаад, дахин сүмд хүргэж өгөөрэй гэж захиад гарав. Тогооны газар хүрч ирээд, өнөөх авс үүрч яс барьсан хүн цөм, үхсэн хүнийг үзсэн бага орос гэдэг украйн түмний заншлаар зууханд гарын алга шарцгаав.

	Гүн ухаан судлагч хэдийн гэдэс өлссөн тул өнөөх үхсэн хүнийг түр бодохгүй болж, удалгүй зуутын зарц цөм хоолоо идэх гэж тогооны газар цуглацгаасанд тэр тогооны гэрийн байдлыг үзвэл хоолны үлдэц яс олж идэх гэж босгын тэнд сүүлээ шарван шарван ирдэг нохойноос эхлэн, тэр хашаа хороонд байдаг амьтан цөм цугладаг нэг ёсны клуб шиг газар ажээ. Хаашаа ч гэсэн нэг юманд зарагдсан хүн болгон, юуны өмнө тогооны газар түр орж, нэг минут ч гэсэн вандан дээр сууж, ганс татан амсхийх гэж орж ирдэг байжээ. Хасаг цэргийн дээл гоён өмсөөд, тэр айлд суудаг ганц гоонь бие хүн цөм тэр тогооны газар өдөржин вандан дээр хэвтэх нь хэвтэж, вандан дор хэвтэх нь вандан дор, тоосгон хавтгай хабзаб зуухан дээр хэвтэх нь зуухан дээр ер хэвтэхэд л эвтэйхэн газар бүхэнд хэвтэж байдаг ажээ. Орж ирсэн хүн заавал малгайгаа юм уу, айлын нохой хорих ташуураа юм уу, өөр нэг юмаа мартчихсан байдаг байжээ. Хамгийн олон хүн оройн хоолон дээр цуглаж, адуугаа хураасан адуучин чиг, саалийн үнээ тууж ирсэн үхэрчин чиг, өдрийн тууш үзэгддэггүй хүн, цөм бүрэн цугладаг үе байлаа. Ямар ч үг цөөтэй хүн гэсэн, оройн хоолоор үг яриа дэлгэдэг бөгөөд юм бүхнийг тоочиж, энэ нь шинэ шалбуур өмдтэй боллоо ч гэж ярих хүн бий, тэр нь чоно үзсэн ч гэж ярих хүн бий, газрын дотор голд нь юу байдаг бол ч гэж ярих хүн бий. Бага орос гэдэг украйн дунд их элбэг байдаг хошин үгтэн хүн ч олон байдаг байжээ.

	Хома бусдын хамт тогооны газрын босгын гадна нь салхинд дугуйлан суулцаж, төдхөн улаан алчууртай нэг эм хүн, хаалгаар цухуйж, ээзгийтэй банштай тогоо бариад, хоол идэх гэж суусан олны голд нь тавьсанд, хүн бүр өврөөсөө модон халбагаа гаргаж, халбагагүй нэг нь зомгол мод барьж, эрүү ам хөдлөх нь баахан зөөлөн болоод өл залгаж ирэхийн үед яриа үүсгэх хүн олон болж, тушаа болж нас барсан хүний тухай хөөрөлдөж эхэлцгээсэн нь, гансныхаа гэрийн сур оосорт хайрцгийн наймаа хийдэг эмийн юмнаас давуу олон товч, зэс товруу хадаж орхисон залуу хоньчин хүү, 

	— Үгүй ер нь, тэр талийсан авхай маань буянаа эдлэг дээ, ер нь буг чөтгөртэй хэлхээ сүлжээтэй гэдэг нь үнэн байна уу, худал байна уу? гэж асуулаа.

	— Хэн, тэр авхай юу? Өөрөө биеэрээ айсихь шулам байхгүй юу? Айсихь байсан гэдгийг нь би шахаанд орсон ч хэлнэ! гэж манай гүн ухаан судлагчийн хэдийн таньдаг болсон өнөөх Дорош дуугарлаа. 

	Тэгтэл ирэх замдаа тайтгаруулах дуртай байсан нөгөө нэг хүн, 

	— Боль боль, Дорош! Маньд юу ч байсан нь ямар хамаа вэ? Тийм юм яриад яах вэ? гэхэд нь Дорош ер дуугүй байх дургүй. Дөнгөж саяхан няравтай нэг чухал хэргээр зооринд ороод, дарстай гурав дөрвөн том торхны тус бүрд нь нэг хоёр тонгосхийгээд, гарч ирэхдээ их л сайхан зантай болоод, үг яриа өдөх дуртай болчихсон тул, 

	— Чи юу л гэж байгаа юм бэ? Намайг юм битгий ярь гэж байна уу? Тэр авхай чинь над дээр мордоод давхисан хүн шүү. Нээрээ, Тэнгэр үзэг, унаж давхисан шүү гэхэд нь өнөөх олон товчит хоньчин хүү, 

	— Ах аа, айсихь гэдэг шулам эмийг таних шинж тэмдэг байдаг байна уу? гэж асуулаа. 

	Дорош тэгэхэд нь:

	— Байхгүй. Ер нь таних тэмдэг байхгүй. Тамлагын хөлгөн судар бүхнийг ч уншсан шинжийг нь таних аргагүй гэтэл өнөөх тайтгаруулах дуртай эр, 

	— Арга бий, арга бий, Тэнгэр сахиус, амьтан бүрд шинж заяасан шүү дээ. Эрдэмтэй номтой улс, айсихь эмд охорхон сүүл байдаг гэдэг шүү гэхэд нь, нэг буурал хасаг цэрэг эр, 

	— Эм хүн өтлөхдөө айсихь болдог номтой! гэж хэнэггүй дуугарав.

	Тэр үед хоосон болсон тогоонд нь халуун банш нэмэн хийж байсан тогооч эм, баахан хорсоод, 

	— Өөрсдөө өөдтэй юм шиг юу л гэж байна тануус? Шахмал бүдүүн бодон байгаагаа мэдэхгүй гэхэд нь Явтух гэж нэртэй өнөөх өвгөн, эмгэний зэвүү хүргэх үг хэлсэндээ таваа ханган мишээх байдалтай, завжаа сунгаваас үхэрчин, хоёр бух мөргөлдөх гэж хангинатал урамдсантай адил хүнгэнэтэл инээд алдав.

	Чингэж эхэлсэн яриа нь зуутан даргын нөгчсөн охины тухай нарийн мэдэж авах гэсэн хорхойг нь улам ч хүргэж, уг яриаг дахин үргэлжлүүлэх санаатайгаар өнөөх дэргэдэх хүнээсээ:

	— Би танаас нэг юм асууж мэдэх гэсэн юм. Энэ оройн хоолонд цугласан хамаг амьтан яагаад тэр авхайг айсихь шулам эм гэж үздэг байна? Хүн амьтанд хор жатга хийсэн удаа байна уу? гэлээ.

	Хүрз шиг хавтгай царайтай нэг хүн тэр үгэнд нь хариулж, элдвийн юм болсоон гэв.

	Тайгачин Микийтийг мэдэх хүн бий биз дээ? Бас хэн бил ээ?.. гэхэд, гүн ухаан судлагч маань, 

	— Тэр тайгачин Микийта гэдэг яасан хүн бэ? гэж асуулаа.

	— За би тэр Микийтийг ярьж өгсү гэж Дорошийн дугартал, адуучин нь, 

	— Үгүй, би ярина. Микийта миний садан хүн байсан юм гэтэл Спирид, 

	— Микийтийг би л ярих юм сан гэлээ.

	— Спирид яриг, Спирид яриг гэж олноороо шуугилдаж, орхисонд Спирид яриа үүсгэж:

	— Гүн ухаан судалдаг Хома минь, чи Микийтийг танихгүй. Ээ дээ ховорхон дайралдах хүний нэг нь байсан даа. Нохой таних нь гайхалтай. Миний цаана сууж байгаа энэ гурав дахь хүн, одоогийн тайгачин Микола бол тэрний дэргэд юу вэ? Юу ч биш! Нохой танихын хувьд мөн гадарлах боловч нөгөө Микийтийн дэргэд хог, угаадас шиг юм байхгүй юу гэхэд нь Дорош, ойшоон дохиж, 

	— Чи минь нээрээ сайхан ярьж байна гэлээ. 

	Спирид, үгээ үргэлжлэн:

	— Микийта бол хүн хамрынхаа тамхи арчих гэж гар хөдлөхөөс өмнө хэдийн туулай харж орхисон байдаг асан. Нохойгоо тухирч, хүүш Тонуул! Хүүш, Хурдан минь! гэж хашхирангуут мориндоо ухасхийн мордуут, нохой нь түрүүлэх нь үү, өөрөө нохойноосоо түрүүлэх нь үү гэдгийг хэлж мэдэхийн аргагүй гавшгай хүн байсан даа. Данх архийг ганцхан сорчихдог, мөн ч сайн тайгачин байж дээ. Тэгтэл, шадархан үеэс, ноёны авхайгаас нүдээ салгахгүй болж, сэтгэлтэй болчихсоныг нь ч бүү мэд, эрхэнд нь орчихсоныг нь ч бүү мэд, хүнээ байчхаж, ер эмсэг болж, пөөх! Юу нь болсон юм бэ? Хэлэхэд ичгэвтэр гэхэд нь Дорош, 

	— За тэгээд? гэлээ.

	— Тэгээд авхайг өөдөөс нь нэг харахад мориныхоо жолоо алдаж орхидог болчхож, Тонуулаа Дөрвөн нүдэт гэж андууран дуудаж, торж ойчдог ер хөлөө алдчихдаг байлаа. Нэгэнт авхай адууны нь хашаанд хүрч ирээд, морио хусаж байтал нь алив Микийта минь, би чам дээр хөлөө тавиад үзсүү гэж гэнэ. Цаад тэнэг нь баярлаад, хөлөө тавих байтугай, намайг уна гэж. Авхай, мордох гээд хөлөө өргөхөд нь, махлаг, нүцгэн цагаахан хөлийг нь харахдаа, ухаан минь манарчихлаа гэдэг асан. Бөхийгөөд л, өнөөх нүцгэн хөлөөс нь хоёр гараараа бариад, морин адил талаар давхиж, чухам хаагуур явснаа ч мэдэхгүй, арай голтой буцаж ирээд мах нь шуурч, гэдэс нь нуруундаа наалдталаа турж эцээд, нэгэн өдөр жүчээнд нь хүрээд очиход, байсан газар нь нэг овгор үнс, хоосон хувин байж, өөрөө шатчихаж гэнэ. Тайгачин гэхэд дэлхийд хосгүй хүн байсан юм даа гэж хэлж гүйцэхэд нь зүг зүгээс хүн, тэр тайгачны чадлыг магтан шагшиж хэлэлцэв.

	Дорош, Хомагаас бас, 

	— Шивнэгчийн авгайн тухай та юм дуулаагүй биз? гэхэд, 

	— Үгүй гэлээ.

	— Ээ, чааваас! Танай тэр сургуульд юу заадаг юм бэ? За дуулж бай. Манай энэ гацаанд Шептун — Шивнээч гэдэг нэг хасаг цэрэг эр бий. Сайн хасаг аа! Хааяа нэг хулгай хийчих, зүв зүгээр байж байтлаа худлаа ч хэлчих тийм нэг зантай хүн бий. Гэвч... хасаг цэргийн хувьд, — Сайн хасаг аа! Гэр нь эндээс нэг их холгүй. Бидний одоо оройнхоо хоол идэж байгаа ийм л нэг үеэр Шивнээч авгайтайгаа хоёулаа хоолоо идээд унтах гэж хэвтэж л дээ. Цаг дулаахан тул авгай нь гадаа, өөрөө гэртээ вандан дээр, үгүй, авгай нь гэртээ вандан дээр, Шивнээч нь гадаа... гэтэл хацраа гараараа тулаад хатавч түшин зогсож байсан тогооч эм хөндлөнгөөс нь өлгөж,

	— Үгүй, авгай нь вандан дээр хэвтээгүй, шалан дээрээ хэвтсэн гээч гэхэд Дорош тэр эмийг нэг хараад, доошоо нэг хараад дахиад өөдөөс нь нэг хараад, баахан чимээгүй болж байгаад, 

	— Олны өмнө чамайг шалдлаад тавьчихвал муухай юм биш үү, аа хө? гэхэд тэр сануулгад цочоо орсон эмгэн дуугүй болж, ер үг чимээ гарахаа байжээ.

	Дорошийн үргэлжлэн ярьсан нь:

	— Гэрт өлгөөстэй байсан өлгийд ойндоо хүрч байгаа хүүхэд нь унтаж байж, охин ч бил үү, хүү ч бил үү, бүү мэд. Шивнэгчийн авгайн чагнаж хэвтэхэд хаалган цаана нохой хаалга самардаад, муухай гэгчийн ульж байгаа юм шиг. Айдас нь хүрч гэнэ. Эм хүн гэдэг үдэш хаалган завсраар хэлээ гаргаад орхиход ч сүнсгүй айчихдаг тэнэг улс шүү дээ. Өнөөх авгай ч айсан мөртөө энэ золигийн нохойг толгой дундуур нь нэг татаад аваг, улихаа зогсог гээд, шилээвэр аваад, хаалгаа нээтэл өнөөх нохой салтаа доогуур нь шурхийгээд, хүүхдийн өлгий рүү ухасхийж гэнэ. Хартал нохой ч биш, өнөөх авхай байж гэнэ. Байхдаа яах вэ өнөөх мэддэг таньдаг дүрээрээ байвал ч яамай. Учир байдал нь этгээд, хөв хөх өнгөтэй болчхоод, нүд нь хоёр цог шиг гялалзаж байв гэнэ. Өнөө хүүхдийг нь суга шүүрч аваад, хоолойг нь тас хазаад, цусыг нь сорж гарав гэнэ. Шивнэгчийн авгай: Ээ яадаг бил ээ? гэж хашхичаад, байшингаасаа ухасхийж, хүзүүвч пүнзний хаалга түгжээтэйг үзээд, байшингийнхаа дээврийн хөндий өөд гарчээ. Тэнэг эм дээврийн хөндийд чичрэн сууж байгаад нэг хартал авхай шатаар өөдөө гарч дайран ноцож, зууж гарав гэнэ. Шивнээч нь өглөө эхнэрээ олж гаргасан нь, бие нь хөв хөх, тас зуулгаж орхисон байв гэнэ. Тэгээд тэр тэнэг эм, хойд өглөө нь үхчихсэн ажээ. Ийм юм, ийм толгой эргүүлсэн юм байдаг байна! Ноёны шээс гэсэн ч, нэгэнт айсихь шулам эм л бол айсихь байлгүй яах вэ гэж хэлээд Дорош нэлээд хангалуун байдалтайгаар олны зүг эргэн харж, гансандаа тамхи нэрэх гэж хуруугаа чихэв. Айсихь гэдэг шулам эмийн яриа барагдашгүй болж, хүн бүр нэг сонин юм хэлэх гэж өрсөлдөв. Нэг нь, айсихь эм манай гэрийн үүдэн дээр бухал өвсний байдалтайгаар хүрээд ирсэн гэв. Бас нэг нь тэрүүнд малгайгаа, гансаа алдлаа ч гэнэ: Нэлээд олон хүүхэн гэзгээ тайрууллаа ч гэнэ, бусад нь хэдэн хувин цусаа сорууллаа ч гэж ярьцгаав.

	Чингэсээр байгаад гадаа бүр харанхуй болчихсонд, яриа хөөрөө дэндчихсэнээ сая мэдэцгээж, унтах газар сонгон, зарим нь тогооны газар, зарим нь пин саравчинд, зарим нь хашаан дотор унтана гэж тархацгаалаа. 

	Өнөө буурал хасаг өвгөн, 

	— За, одоо Хома гуай бид талийгч дээрээ очих шив дээ гээд, Спирид, Дороштой дөрвүүлээ гудамжаар дүүрэн нохойг ташуураар саван одоход, нохой ташуураас нь шүүрэн зууж байв. Зулын гэрэлтэй сүмд ойртох тусмаа Хома хэдийгээр хар архи нэлээд балгаж зориг орсон боловч айдас улам улам хүрч, сая жигтэй сүртэй юм сонссоноос болж бүр ч хулчгар болов. Хашаа модны сүүдэр харанхуйлж байснаа тал газар гарч ирэхэд юм баахан харагдах болж, сүмийн хуучирчихсан хашаан дотор ганц ч ургаа модгүй, эзгүй тал цаана нь үргэлжилж, харанхуйд үл харагдах нуга зүлэг байгаа тэр сүмийн довжоон дээр эгц босоо шатаар гараад сүмд ортол дагаж ирсэн гурван хүн үүргээ сайн гүйцэтгээрэй гэж захиад, ноёныхоо заавраар сүмийнхээ хаалгыг гаднаас нь түгжээд явчихжээ.

	Гүн ухаан судлагч ганцаараа хоцроод, нэг эвшээж суниагаад, хоёр гараа пүхх гэж үлээгээд, орчин тойрноо анхаарч үзвээс голд нь нэг хар авс, олон харлан харагдах хөргийн өмнө нэг нэг лав зул бариастай. Гэрэл нь гагцхүү хөрөг шүтээндээ мөн сүмийн голд тусаад, холын буланд харанхуй. Хуучин цагийн хийцтэй гүнгэрваа өндөр бөгөөд их л хуучирч муудсан байдалтай. Нэвт нэвт цоолборлон сийлж, алталсан хээ угалз нь энд тэндээ гялалзан, зарим газраа алт нь ховхрон ойчсон, зарим газраа бүр харласан байдалтай бөгөөд хутагт нарын хөрөг дүрс нь харлаад, нэг л муухай харагдах ажээ. Эргэж бас нэг хараад, за энд ч юунаас айх вэ даа? Гаднаас хүн орж ирэхгүй. Үхсэн буг чөтгөр гэвэл тэднийг хавьтуулахгүй тарнийн зүйлийг би мэднэ. Нэг урин уншвал, яаж ч намайг чадахгүй. Зүгээр! гэж гараа зангаад, судраа одоо уншина гэж тахилын хажуугаар гарахдаа хэдэн багц лав зул үзээд, энэ чинь харин зүгээр юм байна. Сүмээ өдөр шиг гэрэлтэй болгоно. Сүмд ганс тамхи татаж болдоггүй нь л харамсалтай байна даа! гэж бодоод, лав зул байна гэж багана, хөрөг дүр юу л дайралдсанд наалдуулан барьж сүмийг гэрэлтэй гэгээтэй болгосонд гагцхүү хөндий оройд нь улам ч харанхуй болж, олон дэлгээ шүтээний зураг хөрөг нь, хуучин гэгчийн сийлбэртэй бөгөөд хааяа энд тэнд нь алт үлдсэн гуу дотроос харин уламхан ч муухайгаар харж байх шиг болж ирлээ. Авсны дэргэд нь хүрч очоод нөгчигчийн царай руу харуут, цочисхийж нүдээ аньж орхисон нь аймаар гоо сайхан харагдаж, гэнэ л!

	Эргээд зайлах гэтлээ, айсан хүний дотор нь бас нэг эргэж харах сан гэж өөрийн эрхгүй бодогддог юманд автагдаж тэвчиж чадалгүй, бас нэг эргэж хармаар санагдаж, дотор нь эвгүй болмогц явах гэтлээ бас нэг эргээд харахад, тэр нөгчигчийн сүрхий жигтэй сайхан нь бүр ч айдас хүрмээр сайхан харагдаж, хэрэв баахан муухай царайтай байсан бол, ухаан алдталаа айхгүй ч байсан байх. Царай нь даанч сонин хачин. Хурц бөгөөд өнгөтэй нь, тун ч амьгүй болсон, үхсэн хүний шинжгүй. Амьд юм шиг харагдан, нүдээ аниастай мөртөө цаанаас нь харж байгаа юм шиг. Баруун нүдний нь сормуус дороос нулимс бөмбөрөн өнхрөөд хацар дээр нь тогтсон шиг үзэгдээд, лавшруулж харвал, нэг дусал цус байжээ.

	Яаран тахилын зүг зайлан одоод судраа дэлгээд, зүрх орох гэж маш өндөр дуугаар уншиж эхэлсэнд, аль л эртнээс нааш номын эгшиг сонсоогүй дүлий болчихсон сүмийн модон туурганд дуу нь тун сониноор тусаж, огт цуурай дуурайнгүйгээр, чив чимээгүйд өтгөн гэгчийн нэг хачин дуу ганцаараа дуулдаж, уншигч өөрт нь хүртэл аягүй хачин дуулдав. Номоо унших зуур сэтгэлээ засаж одоо айх юу байх вэ? Номын үг сонсоод, яасан ч авсан дотроосоо босон зүрхлэхгүй байх. Хэвтэж л байг! Энэнээс айх юм бол, би хасаг хүн гэж явсны хэрэг юу бил ээ? Архинаас баахан балгаж, хэмжээ хэтрүүлснээс л болж айдас хүрч байна л даа. Хамрынхаа тамхи татсу. Ай, мөн ч сайхан тамхи байх шив! Сайхан тамхи! гэвч, судрын хуудас эргүүлэх бүр, авсны зүг хулгай нүдээр харан харан, дотроо одоо л өнөөх чинь өндийх нь, одоо л өндийгөөд авсан дотроосоо гараад ирэх нь гэж бодогдоод болж өгдөггүй.

	Чингэвч орчин тойронд огт чимээ аниргүй. Авс ч хөдлөхгүй хэвээрээ. Олон зулын гэрэл гэгээ гэдэг ч жигтэйхэн. Нэг ч хүн амьтангүй үхсэн хүнтэй олон зулын гэрэлтэй сүм гэдэг шөнө мөн ч аймаар даг аа.

	Дуугаа улам өндөр болгож байгаад янз янзын хоолойгоор номоо уншиж, айснаа дарах гэж оролдтолоо байсхийгээд л өнөөх маань босвол яана, босвол яана? гэсэн юм шиг авсыг хулгай нүдээр сэм сэм харж байваас ер авсанд юм хөдлөх шинжгүй. Ямар ч чимээ имээ хаанаас ч дуулдахгүй, ядахдаа сүмийн нэг булангаас ганц хүрэлзгэнэ жирхийнэ үү гэхэд чимээгүй... Гагцхүү, алс холын буланд өргөөстэй зулын гол нь хааяа нэг шархийж, тос шалан дээр дуссаны сулхан чимээн төдий л дуулдам. 

	— Босон өндийвөл яана даа? гэтэл нь, өнөөх нь толгойгоо өндийлгөж гэнэ. Айн цочингуут, нүдээ арчаад харахул, хэвтэж байсан хүн авсан дотроо суучхаж, тэгэхэд нь айгаад буруу харснаа эргэж дахин харвал босоод... нүд нь тас аниастай, гараа сарвайн, хүн барих гэж байгаа юм шиг, сүм дотор явж, яг өөдөөс нь чиглээд ирэв. Айхдаа, биеэ тойруулан хүрээ татан, их л зориглож, залбирал уншин, урьд, насаараа айсихь, буг үзсэн нэгэн гэлэнгийн зааж өгсөн тарнийн зүйлийг урьж эхлэв.

	Өнөөх нь яг тэр татсан гортигийн захад нь шахуу хүрээд зогсов. Үзвэл, тэр хий татсан гортигийг давах чадалгүй нь мэдэгдэж, үхсээр хэд хоносон хүн шиг хөв хөх болчихжээ. Хома, өөдөөс нь харах зүрхгүй. Тэр нь шүдээ тав тав хийлгэн, үхсэн нүдээ нээн хараад, юм үзэгдэхгүй тул тэсгэлгүй уурлаж, тэр уурласан байдал нь чичив чичив таталдсан нүүрт нь мэдэгдэж, шал өөр тийш харж, гараа сарвайгаад, багана бүрийг тэмтрэн, булан бүрийг барьж үзэн, Хомаг олж ядсаар зогсоод, хуруугаараа занаад, авсандаа орж хэвтэв. 

	Гүн ухаан судлагч маань цочин сандарсандаа ухаан орж ядаж айсихийн орших тэр авсны зүг хулчийн хулчийн харж байтал, гэнэт тэр авс ухасхийн өндийж, дэгдэн нисэхдээ сүм дотуур зүг зүг шуугин сүлжив. Гүн ухаан судлагчийн бараг толгой дээгүүр нь өнгөрөн алдах боловч ажаад байхад, хүрээ татсан газарт нь халдахгүй нисэж байх тул тарнийн зүйлийг улам хичээн урьж байтал, өнөөх авс, тэр сүмийн голд нь тасхийгээд бууж, хөдлөхгүй болчихлоо. Өнөөх хүүр тэр авсан дотроос хөхрөн ногоорчихсон юм босож ирээд хөдөлтөл, алс холоос эр тахиа дуугарах чимээ дуулдсанд эргэж авсандаа ороод, тагийг нь хамхичихжээ.

	Гүн ухаан судлагчийн зүрх нь түгшиж, хар хөлс асгавч, тахиан дуунд зүрх ороод, дутуу уншсан номоо гүйцээх гэж гүйлгэн уншиж. Үүрээр халаа авах гэж өвгөн лам, буурал Явтух хоёр ирэв гэнэ. Явтух бол сүмийн даамал гэгчийг орлож байсан хүн юм ажээ.

	Хонодог нэлээд алсалсан газартаа хүрээд гүн ухаан судлагчийн нойр хулжиж, удтал унтаж ядсаар, эцэж цуцсандаа автагдан аргагүй унтаад, үдийн хоолоор сая сэрэв гэнэ. Тэгээд шөнө үзсэн юмаа бараг зүүдэн мэт бодож бас тэнхээ оруулах гэж өгсөн нэг данх хар архи уучхаад, хоолоор яриа хөөрөөтэй болж, хүний хэлж байсан юманд нэмэр хачир оруулалцаад, баахан удаж хуучирсхийсэн нэг гахайн торойг бараг ганцаараа идэж орхиод, сүмд урьд шөнө болсон юмаа зүрхэлж ярьсангүй, сониуч хүний асуухад ч, ээ дээ, элдвийн юм байдаг юм байна гэхээс өөр юм хэлж өгсөнгүй. Уг нь хоол идэж гэдсийг нь цатгавал, хүн бүгдийг сайн санадаг болчихдог улсын нэг нь байсан тул гансаа зуугаад, нүдний нь харц нялуун болж, зогсоо зайгүй нулимж хэвтэв.

	Хоолноос хойш бүр ч сэргэж, гацааны айлыг эргэн, бараг хүн бүгдтэй танилцаад, хоёр айлаас хөөгдөхөд хүрч, нэг овоо царайтай залуу бэрийн цамц банзал нь ямар эдээр хийсэн юм бол? гэж чимхээд үзүүт, далан дундуураа модон хүрзээр татуулаад орхижээ. Гэвч үдэш ойртох тусам баахан зориг харих шинж оров. Оройн хоолноос нэг цагийн өмнө зуутын ажлын хүн бараг бүгдээрээ цуглацгааж, мод нүүлгэж тоглодог үүнд урт модоор өрөөстэй мод цохин нүүлгэж, шүүсэн хүн нь алдсан талын хүний дээр нь мордож давхидаг эрхтэй тийм тоглоом тоглодог байжээ. Үзэгч хүнд тэр тоглоом тун сонин болдог нь заримдаа өргөн зузаан гэгчийн үхэрчин шүүж, түмэн үрчлээ болсон атигар гахайчин өвгөн дээр мордоод давхидаг байжээ. Заримдаа үхэрчин алдаад бөхийж, Дорош шүүсэн тул дээр нь алавхийн мордоод, ямар мундаг бух вэ? гэдэг асан. Тогооны газрын босгоны тушаа томоо бүхий хүн сууцгааж, гансаа татан, маш төв дүрэм байдал үзүүлэн, залуучуудыг үхэрчин буюу Спиридын егөөдсөн үгэнд писхийтэл инээлцэхэд ч маш төв байдалтай сууцгаадаг байлаа. Хома тэр тоглоомд оролцох гэж ядсан ч сэтгэлд нэг л аягүй байгаа нь, тархинд хадаас шаачхаад сугарахгүй байгаатай адил зовуурьтай аж. Оройн хоолоор биеэ сэргээх гэж хэчнээн оролдовч харанхуй болох тусам айдас хүрэх нь бүр их болж байлаа. Чингэж суутал өнөөх буурал өвгөн өндийн босоод, Дорошийн хамт явахыг завдан, 

	— За эрхэм минь, ажилдаа мордоно уу даа! гэж Хомаг урьдын адил өнөөх сүмд хүргэж өгөөд ганцаарыг нь үлдээн түгжиж цоожлоод орхисонд ганцаараа үлдмэгц айдас хүрдэг нь улам их болж, дахиад л өнөөх сүртэй харангуй хөрөг зураг, гялалзсан гуу, аймаар чимээгүйд сүмийн дунд нь хөдлөхгүй байж байгаа өнөөх хар авс дахин үзэхдээ дотор нь аягүй болоод ирэхэд, 

	— За, яах вэ даа. Одоо ч би энэнд дасал болж гайхах зовох ч юм юу байх вэ дээ. Анхлан л баахан айдас хүрмээр байснаа, цаашаа айх юмгүй, ер айх юм ч үгүй болдог юм даа гээд, тахилын газрын тэнд очиж, бушуухан гэгчээр хүрээ татан, хэдэн тарнийг уриад, өнөөх хөлгөн судраа эхлээд өндөр дуугаар номоосоо өөр юм харалгүйгээр, юу ч болж байсан анзаарахгүй гэж уншиж нэг цаг хэртэй болоод ирэхэд баахан ядарсхийж, ханиаж барьж, халааснаасаа эвэр хөөргөө гаргаад, тамхи чимхээд, хамартаа ойртуулж татахынхаа өмнө өнөөх авсны зүг баахан эмээсхийн хартал дотор нь палхийгээд явчихлаа.

	Өнөө хүүр нь яг л хүрээ татсан шугам дээр нь хүрч ирээд, ногоорсон үхсэн нүдээрээ өөдөөс нь ширтэн зогсож байв гэнэ л. Дотор жигтэйхэн аягүй болоод, хамаг биеэр хүйт даах шиг болчихлоо. Яаран судраа харж, улам өндөр дуугаар уншлага тарнийн зүйлийг урин уншваас, өнөөх хүүр, шүдээ хавиран, гараа арваганан барих гэж оролдсон чимээ дуулдсанд, өрөөсөн нүдний булангаар сэм үзвээс тэр хүүр шал хамаагүй зүгт эрж байгаа нь лав Хомаг үзээгүй байдал илэрхий. Чингэж байтлаа аман дотроо бүгт муухайгаар юм гүнгэнэж, үхсэн уруул амаараа аймшигтай үг дуудаж, тэр үг нь буцалж байгаа давирхайн парчигнах шиг сүртэй муухайгаар пар пурхийн дуулдаж, юу гэсэн үг болох нь мэдэхийн аргагүй боловч их л аймшигтай утгатай үг бололтой. Гүн ухаан судлагч Хома түүнийг нь сонсоод, лав намайг зүхэж байна гэж тэсгэлгүй айн ухаартал тэр хүүрийн зүхэх үгнээс сүмээр дүүрэн салхи хөдөлж, нисэн айсаж байгаа олон жигүүр далавчийн чимээ шиг юм дуулдав. Сүмийн цонхны шилийг далавчаараа цохилж, гөлмөн төмрийг хяхнатал савардан маажилж түгжээстэй хаалгаар орох гэж тоо томшгүй олон юм нижигнүүлэн пижигнэж байхыг сонсож, зүрх нь түгшин, нүдээ тас аниад, хүмүүн бусыг дарах догшин тарнийг урин уншиж байтал нь алс холоос нэг исгэрээд орхих шиг юм дуулдсан нь холоос эр тахиа дуугарсан юм байжээ. Тэнхээ тамир нь тасарчихсан Хома тэр дуунаар сая нэг зогсож, амьсгал аван, баахан зориг оров.

	Халааг нь авах гэж ирсэн хүн, гүн ухаан судлагчийг арай голтой байсныг үзсэн нь туурга түшин зогсоод, нүд нь бүлтийж, гаднаас орж ирээд чангааж түлхэхэд нь дэмий л өөдөөс нь ширтэхээс юү ч ухаарахгүй болчихсонд бараг чирч гаргаад, замдаа түш түшсээр хүргэжээ. Ноёны хашаанд хүрч ирээд биеэ шилгээж, нэг данх хар архи өг гэж нэхээд, ууж бармагц, үсээ илээд, дэлхийд бузар азар юм их байдаг юм байна даа. Айдас хүрмээр юмыг хэлээд ч яана... гээд гараараа зангажээ.

	Тойрон цугласан улс амьтан тэр үг сонсоод гайхахдаа дэмий л толгойгоо дорогш дарав. Ус барих, жүчээ цэвэрлэх зэргийн хар бор ажил хийхэд хүрэхлээр төлөөлүүлэн заруулдаг нэг муу жаал хүү ч гэсэн, тэр үг сонсоод амаа ангайн гайхаж билээ.

	Тэр үеэр нэг бүсгүй, уг нь эмгэн тогоочийн туслах хийдэг бөгөөд гоёх хээнцэрлэхдээ тун чиг дуртайн учир алчууртаа нэг тууз юм уу, хадаасан цэцэг юм уу, хэрэв огт эс юм олдвол, өөдөс цаас ч гэсэн хаддаг, нас шүд нь арай нэг больчхоогүй шиг нэг бүсгүй, чийрэг гэгчийн бөөрөнхий бэлхүүсээрээ тас бариулсан банзалтай тэр нэгэн бээр, тэдний хажуугаар өнгөрөн гарахдаа гүн ухаан судлагчийг хараад, 

	— Хома сайн байна уу? Хүүеэ, яадаг билээ. Яачих чинь энэ бил ээ? гэж гараа сарваганан гайхаж дуу алдваас,

	— Муу эм, чи юу гээд байна? гэхэд нь, 

	— Ээ Тэнгэр минь, үс чинь цал буурал болчихжээ! гэлээ.

	— Хүүеэ, нээрээ буурал болчихлоов шүү! гэж Спирид, ширтэн хараад, — Нээрээ чи маань хөгшин Явтух шиг буурал болчихлоов шүү! гэв.

	Тэр үг сонсуут босон харайж, тогооны байшинд ялааны баас болсон хэмхэрхий толийн гурвалжин шил, туурганд өлгөөстэй, хонин зангуу хэмээх цэцэг хатгаастай хумсан цэцгийн эрих өлгөөстэй байдлыг үзвэл, өнөө хээнцэр бүсгүйн гоёлын хэрэгсэл нь байгаа түүнд яаран сандран гүйж очоод үзтэл, нээрээ үсний нь тэн хагас нь цагаан болчихсон байв.

	Үүнд толгойгоо унжуулан урамгүй болж, бодол болж, ер нь ноёнд очиж хамаг учрыг гаргаад, дахиж ном уншиж чадахгүйгээ хэлнэ. Намайг энэ чигээр минь Киевт буцаан явуулаг гэж бодсоор ноёны өргөөний шат чиглэн алхав.

	Зуутан өөрийнхөө өрөөнд бараг хөдлөлгүй суугаад, царайд нь түрүүний горьгүй гуниг нь хэвээрээ. Хацар нь бүр ч хонхойж, хоолонд бүр муу юм уу, бүр ч ам хүрэхгүй болсон бололтой. Царайн өнгө гайхмаар зэвхий болчихсон нь чулуу шиг хөдлөх хувилахгүйн шинжтэй болгожээ, хаалганы тэнд малгайгаа бариад дуугүй зогсчихсон Хомаг үзээд, 

	— За баарагсан минь, сайн байна уу, чи? За, яаж байна даа? Тавтай байгаа биз? гэхэд нь, 

	— Тавтай ч яах вэ, тавтай л юм биз. Буг чөтгөртэй жигтэйхэн. Малгайгаа шүүрээд л, бушуухан нэг тийшээ зайлан далд ормоор байна гэлээ.

	— Яагаад тийм болчхов?

	— Ноёнтоон, танай авхай... Хар ухаанаараа бодоход цагаан яст хүн юм биз. Биш гэж хэн ч хэлэхгүй байх. Гагцхүү битгий хилэгнээрэй, авхайн сүнс нь тонилох болтугай даа... 

	— Охин минь яасан болж байна?

	— Буг чөтгөртэй л шадардсан байна даа. Айлгах сүрдүүлэхийг нь ихдээд ирэхэд ямар чиг хөлгөн судар уншихын аргагүй боллоо.

	— Уншаад бай, уншаад бай! Чамаар уншуул гэсэн нь учиртай байж шүү. Хойдынхоо буян хийлгэхийг хөөрхий минь бодож, ном буян хийлгэж ямар нэгэн муу сэтгэхүйг үгүй болгох гэж л дээ.

	— Ноён та яадаг л бол яана биз. Би л чадахгүй нь!

	— Унш унш. Ганцхан шөнө л үлдлээв шүү дээ гэж зуутан ятган өгүүлрүүн: — Буян үйлд л дээ. Би чамайг ихэд шагнана.

	— Юугаар ч шагнасан тэр... Ноён та яадаг юм бэ, би л судрыг нь уншиж чадашгүй! гэж Хома зориглон хэллээ.

	— Гүн ухаан судлагч аа, дуулж бай! гэж зуутангийн дуу нь сүртэй чанга болоод ирлээ. — Би тийм дэмий юм донгосоход дургүй хүн шүү. Чи тэр сургуульдаа юу л донгосдог бол донгосоорой. Энд би тэгүүлэхгүй. Чиний сургуулийн захиралтай адилгүй, ондоогоор туйвандуулчихна шүү! Сайн суран малиа гэж юу байдгийг чи мэдэх үү?

	— Мэдэлгүй яах вэ гэж гүн ухаан судлагч маань түүнийг сонсоод, дуугаа нам болгож орхив. Сур малиаг хүн бүр мэдэлгүй яах вэ. Олонхон буулгаад ирэхэд тэсэхийн аргагүй юмны нэг дээ. 

	— Тийм ээ. Тэрийг мэдэвч миний багачуулын малиаддагийг чи мэдэхгүй байх! гэж сүртэйгээр хэлээд босоход нь зүс царай нь гагцхүү зовлонд түр зуурхан дарагдсан захирангуй муухай харгис догшин байдалтай байснаа дахин сэргээн тодруулж, 

	— Миний энд бол урьдаар сайн гэгчээр зодоод, хар архиар шүршээд дахиад зоддог юм шүү! Яв, яв. Хийх юмаа хийж л бай. Эс хийвэл, голоо самнуулна шүү. Хийж гүйцэтгэвэл, мянган шижир алтан зоосоор шагнана! гэхэд нь, 

	— Ай, горьгүй хатуу эр байна даа. Үг зөрж тоглохын аргагүй. За байз, тэгж л байгаарай. Би нэг босвол, тайга нохойтойгоо ч гэсэн намайг гүйцэх чинь хол оо! гэж бодоод, босож оргохоор шийдлээ. 

	Үдийн хоолноос хойш л оргоно гэж хүлээх болсон нь тэр үед ноёны зарц цөмөөрөө саравч доорх хураасан өвсөнд ороод, амаа ангайн хурхирах шурхирах нь ноёны хашаа хороо нь ямар нэг үйлдвэрийн газар юм уу гэмээр болчихдог байлаа. Тэр цаг нь болоод Явтух хүртэл наранд сунаж хэвтээд, нүдээ аньжээ. Хома айн чичирсээр сэмхэн ноёны цэцэрлэгт ороод, тэндээс талын зүг оргоход эвтэйхэн шиг санагдсан байжээ Тэр цэцэрлэг нь тордох хүнгүй болсоор янз бүрийн нууц явдалд их таарамжтай болсон нь ажил хэргийн учир аргагүй явдаг нэг цувц замаас бусад газар зулзаган интоор мод, гандгарь, даливс ширэлдэн ургаад, даливсны иш нь өргөст ягаан боргоцог хонгорцгоо өөд нь сарвайн ургаж, тэр олон зулзаган мод бут өвсний эрээвэр хураавар ширэнгийг хөлчиргий3 өвс дээвэр мэт бүрж, сүлжмэл хонин хашаатай нь залган зад сүлжээд хээрийн хонхон цэцэгтэй орооцолдон унжжээ. Тэр цэцэрлэгийн зах нь болсон сүлжмэл хонин хашаанаас цааш өндөр гэгчийн морин шарилж ширэлдэн ургасан нь хүн амьтан тэр лүү зүглэж чиглэдэггүй, модхирсон ишийг нь хадах гэвэл хадуур даах байтугай хэмх буух тийм ширэлдэм ургажээ. Гүн ухаан судлагчийн бие тэр хонин хашаан дээгүүр алхаад давах гэтэл шүд нь тавжигнан, зүрх нь ихэд цохилсон тул айдас нь хүрч, урт дээлийн хормой нь газарт наалдан, ямархан нэг хадаасаар хадуулсан юм шиг санагдан, хашаа давахад нь хүүе, хаачих нь вэ? Хаачих нь вэ? гэж чих дүжрэм их дуугаар нэг юм дуудсан шиг бодогдож, бушуухан гэгчийн тэр өндөр шарилжид шургамагц хуучин үндэс ишинд нь хөл торон торон, сохор номин дайралдсаныг гишгэлсээр зугтааж, нэг хэсэг цагаан газрын цаана ургасан сундуут ургамлын харлан харагдаж байсны цаад талд нь гарч авбал Киев орох зам дайралдах байх гэж тааж, тэр цагаан газрын цаад талд нь гүйн гарч, өргөс сундуу бүрд нь дээлээсээ өм өм татуулан үлдээж, гатлаад, нэг бяцхан жалга руу оржээ. Уд мод олон найлзуураараа бараг газар хүртэл унжиж, нэг бяцхан шанд булаг мөнгө мэт гялалзаж байсанд тэсгэлгүй цангаснаа мэдэж, яаран хэвтээд, тэр тунгалаг уснаас уугаад,

	— Яасан сайхан ус вэ? Энд амсхийж авбал аятайхан аа! гэж уруул амаа арчин өгүүлтэл нь, 

	— Үгүй, хойноос маань хөөх бий. Газраа хорооё! гэж нэг хүн дуугарахад, эргэж харвал, ард нь Явтух зогсож байв.

	— Энэ муу золигийн Явтух! Хөлөөс чинь шүүрээд савж орхимоор чамайг даа. Царсан бороохойгоор муухай нүүрийг чинь, хамаг бүх биеийг чинь сайн нүддэг бол юутай билээ гэж дотроо баахан уцаарлан бодтол, цаадах нь, 

	— Чи даанч дэндүү тойруу замаар явсан байна. Адууны жүчээний хажуугаар гардаг, миний ирсэн тэр замаар л явдаг байж бас дээлээ өргөсөнд уруулчхаж, сайхан цэмбэн хайран дээл. Амыг нь яаж авсан цэмбэ бол? За, зугаацаж нэлээд явлаа. Одоо харих уу даа минь гэхэд нь шилэн хүзүүгээ маажсаар дагаж явахдаа «Одоо өнөө муухай айсихь эм намайг ганцхан чадна даа» гэж бодсоноо, үгүй тэр намайг яадаг юм бэ? Юунаас нь би айдаг бил ээ? Ямар ч гэсэн, би хасаг цэрэг эр шүү дээ. Хоёр шөнө ном уншсан бол бас нэг шөнө даанч дөнгөлгүй дээ. Буг чөтгөр дагадгийг нь бодвол тэр айсихь муу шулам эм хир хилэнцийн ихийг үйлдсэн болох нь ээ гэж бодсоор явж, ноёны хашаанд орж ирээд сэтгэлээ чингэж тэжээн бодсоор өнөөх Дорошийг зоорины няравтай найзын хувиар нэг сайн данх хар архи олж үзэх юм биш үү гэж аргадаад, хоёулаа саравч дор орж суугаад, бараг хагас яндай хар архи ховх сорж, гүн ухаан судлагч маань хөлчихдөө гэнэт босон харайж, 

	— Хуурчин дууд! Хуурчин заавал олж ир! гээд хуурчийг хүлээлгүй хашааны гол дунд нь тэгшилсэн нэг газар тронак гэдэг украйн бүжиг тэнхэл мэдэн бүжсээр үдийн амсхийдэг цаг болсонд ноёны зарц нар түүнийг тойрон цуглаж, гайхан харж байснаа,

	— Хүн бас ийм удтал бүждэг юм аа? гэж хачирхан гайхацгаагаад тархжээ. Гүн ухаан судлагч тэр дороо хэвтэн бөх гэгчээр унтчихсан нь оройн хоолны үе нэг том хувин хүйтэн ус асгаж байж арай чимээ сэрээжээ. Хоолоо идэхдээ, хасаг эр хүн гэдэг юутай зоригтой байдгийг, юу юунаас ч айхгүй гэдгийг ярьж билээ. 

	Тэгж байтал нь Явтух, 

	— За цаг боллоо, явах уу даа? гэлээ.

	— Хэлэнд чинь өргөс шаамаар монди! гэж бодоод, босуут, — За явъя гээд замдаа байн байн ийш тийшээ харж, өнөөх хүргэж яваа хүнтэйгээ ганц нэг үг солих санаатай байвч Явтух огт дуугарч өгсөнгүй. Дорош ч бас үг цөөтэй болчхов. Шөнө гэдэг нь ч бас аймаар байдалтай. Чоно сүрэглэн улих чимээ холоос дуулдаж, нохойн хуцах нь бас айдас хүрмээр аягүй байсанд Дорош:

	— Энэ чоно биш дэг ээ. Ондоо л нэг юм ульж байна гэхэд Явтух үг дуугарсангүй. Хома ч хариу хэлэх үг олсонгүй.

	Сүмд ойртсоор тэр нутаг газрын эзэн ноён нь Тэнгэр сахиус, ном буян гэж бараг боддоггүйг гэрчлэн буй өтөлчихсөн сүмийн больчихсон барилгад оруут Явтух, Дорош хоёр нь урьдын адил яваад өгч, Хома ганцаараа хоцорчээ.

	Сүм доторх байдал өнөөх л хуучин хэвээрээ. Урьдын янзаар өнөөх л айдас хүрч зэвүүцмээр, хэдийн мэддэг болчихсон байдалтай тул түр зуур зогсосхийгээд харахад нь өнөөх аймшигтай айсихийн авс сүмийн голд өнөө л хэвээрээ байж байсанд, 

	— Би айхгүй, нээрээ айхгүй! гэж хэлээд, урьдын адил биеэ тойруулан хүрээ татаж, тарниа дурдан урив. Аймаар чимээгүй бөгөөд олон лав зулын гэрэл сүм дүүрэн сүүмэлзэм. Судраа дэлгээд нэг хуудас эргүүлэн уншиж, бас нэг хуудас эргүүлээд нэг мэдэх нь ээ шал хамаагүй газраас ном судрын үсэг дагалгүй хамаагүй уншиж байгаагаа ухаарангуут айн наманчилж, өндөр дуугаар уншиж эхэлсэндээ баахан зүрх орж, хуудас сөхөн эргүүлж уншиж байтал чимээгүй сүм дотор гэнэт нэг юм тасхийж, авсны төмөр бүтээлэг нь хага үсрээд, өнөө хүүр өндийн босож ирсэн нь түрүүнийхээсээ улам үзэшгүй муухай болж, шүдээ аймаар тавжигнуулан, уруул ам нь татвалзан ярвалзаж, зүхэн хангинаж гарсан нь нэн аймшигтай болж, сүм дотор хуй салхи дэгдээд, хөрөг танка ховх хийсэн ойчиж цонхны шил хэмхрэн хангинаж, үүд хаалганы самбар нь нугаснаасаа мулт үсрээд, тоо томшгүй аймшигтай бузар юм Тэнгэр сахиусны сүмд нисэн орж ирээд, далавч дэвэх, савар хумсаар юм маажин харчигнуулах сүртэй чимээ нь сүмээр дүүрч, гүн ухаан судлагчийн эрэл хайл хийсэн тэр олон юм, ийш тийшээ нисэн давхилдав. 

	Хомагийн хөлчүү нь хэдийн гарч, айхынхаа ихэд дэмий л наманчлан, амандаа орсон уншлагаа уншиж байх завсраа чагнахад нь тэр буг бузар юм далавчныхаа үзүүрээр үзэшгүй муухай сүүлээрээ арай л ширвэн ширвэн алдаж, дэргэдүүр нь бужигнаж байсанд харах зүрх хүрэхгүй, нэг мэдэхэд нь үс зангидан бузгайдсан нэг аймшигтай том мангас шиг том юм сүмийн туурга халхлан зогсож байх бөгөөд дээр нь агаарт нэг том давсаг шиг юм хавч хорхойн хавчуур хөл, дигваранзын хатгуур сүүл шиг юм хэдэн мянгаараа голоос нь язганан хөдөлж, хар шороо бөөн бөөнөөрөө тэр арзганаж байгаа савраас нь унжаастай, цөмөөрөө Хомаг харж, эрэн хайж байгаа боловч тарнийн хүрээн дотор байгааг нь харахгүй байжээ. 

	Гэнэт өнөөх хүүр, 

	— Вийг аваад ир, Вийн хойноос очоод ир! гэж хэлэнгүүт гэнэтхэн сүм дотор чив чимээгүй болж, холоос олон чонын улих төдий л дуулдах болж байтал төдхөн сүм дотор сүртэй нэг юм маш нүсэр алхах чимээ гарч, хулгай нүдээр харваас жигтэйхэн чийрэг, алцгар балтгар нэг хүнийг түшин айсуй ажээ. Тэр балтгар хүний бүх бие нь хар шороо наалдан шороонд дарагдсан гар хөл нь мундаг гэгчийн үндэс шиг сүртэй харагдан, алхаж явахдаа хазгай гишгэн, унан тусан алдаж айсаж явав. Нүүрийг нь нэг харвал төмөр нүүртэй айдас хүрэм ажээ. Түшиж ирээд яг Хомагийн зогсож байсан газрын тушаа хүргэсэнд тэр Вий нь газар доорх юмны сүрт дуугаар

	— Зовхийг минь өргөөд өгөөдөх, юм харахгүй байна! гэж дуугармагц нь тэр үй түмэн юм, зовхийг нь өргөх гэж ухасхийлээ. 

	Хомагийн дотор нь нэг юм,

	— Одоо л өөдөөс нь хардаггүй юм шүү! гэх шиг санаанд нь оровч тэвчиж чадалгүй, өнөөхийн өөдөөс эргүүт нь, 

	— Энэ байна! гэж Вий хашхиран бархираад, төмөр хуруугаараа заагаад өгмөгц, тэр олон юм, цөм Хома руу дайран оров. Хомагийн амьсгал тасалдан ойчиж, айснаасаа болж сүнс нь гарлаа. 

	Тэгтэл эр тахианы дуу дуулдаж, түрүүн дуугарахыг нь тэр буг бузар юм сонсолгүй өнгөргөж, хоёр дахь удаагаа дуулдсанд айж цочсон буг чөтгөр, үүд цонхоор яаран зайлах гэж бөөнөөрөө дайраад, хавчуулан чигжиж, тэр чигээрээ хаалга цонхонд чихээстэй хоцорчихжээ. Сүмийн лам орж ирээд, шүтээн мөргөлийн орон сүмийг ингэж бузар булай юм сүйтгэсэнд зогтусан гайхаж, тийм болчихсон газар нөгчигчийг оршуулах ном хурал хурахын зүрх хүрсэнгүй. Чингээд тэр сүм, цонх үүдэнд нь чихэлдэн хавчуулдчихсан тэр булай бугтай үүрд хоцорч, ой мод тойрон ургаж, зэрлэг ургамал, сундуун дунд дарагдаад, одоо тэр зүг одох замыг нь ч хүн олохын аргагүй болчихжээ.

	Тэр явдлын сураг чимээ нь Киевт хүрэхэд, Тэнгэрийн ёс ном судлагч зиндааны Халява, гүн ухаан судалдаг зиндааны Хомагийн амь сүйрсэн түүнийг сонсмогц нэг бүтэн цаг бодол болжээ. Халявын бие тэр завсар байдал их болж, номын сургууль төгсгөн, хамгийн өндөр хонхтой сүмийн хонхоч болгосонд тэр хонх өлгөсөн гонхын өндөр шат нь тун ч эвгүй босоо хийсэн тул хамраа хага цохин халтирч ойчдог болжээ.

	Тэр үед гүн ухааны зиндаанд орсон учир соёо сахал тавьсан Горобець Тибери, Халяватай дайралдаад, дэргэд нь хүрч ирэнгүүт, 

	— Хомагийн явдлыг чи дуулсан уу? гэж асуусанд,

	— Тэнгэрээс тогтоосон хувь зохиол нь тийм байж дээ. Архины жүүзэнд очиж, Хомагаа дурдан нанчид өргөх үү дээ? гэж хонхчин Халява хариу өчив.

	Гүн ухааны зиндаанд орсон Горобець, зиндаа дэвшсэн эрхээ тэнхэл мэдэн хэрэглэж эхэлсэн цаг тул өмд цамц, малгай нь хүртэл архи, азуйн үнэр шингэчихсэн явж байсан нь нанчид гэхийг сонсонгуут даруй бэлхэн байгаагаа илэрхийлжээ.

	Чингээд архины гуанзны доголон эзэн нь хонхчны өмнө гурван удаагийн том хул архи тавихад, Халява:

	— Хома мөн ч сайн хүн байсан юм даа! Сүрхий хүн байсан юм даа! Шал дэмий юмнаас болж амиа алдчихаж дээ гэхэд нь Горобець

	— Амиа алдсан учрыг нь би мэднэ ээ, айснаасаа болж үхчихсэн хүн. Хэрэв эс айсан бол, тэр айсихь эм яаж ч чадахгүй байсан. Залбирч ирээд л, тэр айсихь эмийн сүүл дээр нь нулимж орхивол, яаж ч чадахгүй. Би тэрийг нарийн мэднэ. Манай Киевт зах дээр хайрцгийн наймаа хийдэг эм цөмөөрөө айсихь эм шүү дээ гэхэд нь хонхчин эр зүйтэй гэж толгойгоо дохивч үг хэлэх гэхэд хэл нь эргэж чадахгүй болтлоо согтуурсан тул ширээний араас аяархан босож ийш тийшээ шарван найгасаар шарилж өвсний ширэлдэм далд газар нуугдан хэвтэх гэж алхаж явахдаа урьдынхаа занг тавиагүй вандан дээр гутлын хуучин, ханзархай ул хэвтэж байсныг сэм дэлсээд яваад өгч гэнэ ээ 

	 

	хэмээсэн үүнийг алдарт зохиолч Гоголийн Тарас Бульба гэдэг туужийг монголчлон орчуулахдаа түүний залгаа нэгэн тууж болох энэ Вий гэгчийг монгол хэлнээ хөрвүүлэн буулгаж, олон уншигчийн сонорт дэвшүүлнэ гэж амлан дурдсанаа арван зургаадугаар жарны Улаан морин жилийн өвлийн тэргүүн сарын хуучдаар сая бусад олон зүйлийн юм бичих завсар үдшийн шөнөөр барин тавин орчуулсаар гүйцэв. Өргөн уншигч түмэндээ олон улсын нэрт зохиолчийн зохиолын зүйлээс толилуулахыг дээд сургуульд суралцах өсөх наснаас өтлөх насан хүртлээ чадлын хэрээр хичээсээр ирсэн үүнд орос хэлнээс ийнхүү орчуулсан зүйлийн онож, сайхан санаа, яруу найруулгыг нь монгол хэлнээ буулгаж чадсан минь хэдий чинээ аваас түүгээрээ Ринчен хэмээгч өтгөс миний бие, орос түмний хэл сургаж, соёлыг нь хүртээсэн ачтан орос багш нар юугаан үлэмжийн их ачийг өчүүхэн төдий ч гэсэн хариулахын ёс хичээнгүйлэн гүйцэтгэж, улс түмний оюун соёлын бүтээлийг эх болсон ард түмэндээ нэвтрүүлж өгөх үүргийг бууран доройтож яваа чадлынхаа хэрээр мэрийж байгаа минь энэ билээ. Хойшид эх болсон түмнийхээ баялаг сайхан хэлний санг баригч авьяастай залуу бичгийн хүмүүс, оросын болон бусад олон улсын нэрт зохиолыг монгол уншигч олондоо улам ч илүү сайхнаар буулган хөрвүүлж, монгол зохиолынхоо дээжээс нь түмэн улсын уншигчийн хүртээл болгон, дэлхийд дэлгэрсэн хэлээр орчуулах болтугай хэмээн ерөөл дэвшүүлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1972 оны хэвлэл “Тарас Булба” номын өмнөх үг

	Н. В. Гоголийн «Миргород» хэмээх цуврал туужийн ном нь түүний «Диканькийн ойролцоох гацааны үдэш» хэмээх туужийн үргэлжлэл болой.

	Эл номын нэгдүгээр хэсгээс «Тарас Бульба» хэмээх баатарлаг сайхан туужийг хэдэн жилийн өмнө Ринчен докторын орчуулгаар хэвлэн нийтэлсэн нь уншигч олны хайр талархлыг хүлээж, ахин дахин амтархан уншдаг ном болсон билээ.

	Эдүгээ «Тарас Бульба» туужийн анхны хэвлэл олдохуйяа ховор болж, уншигчид, ялангуяа дунд сургуулийн ахлах ангийн сурагчдаас дахин хэвлэхийг олонтоо хүсэмжлэх болов.

	Бас, Н. В. Гоголийн энэ бахдам сайхан баатарлаг туужийг уг баялаг эх сайхан хэлээрээ үлгэр болгом найруулан буулгаж, хойшдын авьяас билигт залуу орчуулагч нөхдөдөө ах дээдсийн сургамж хайрласан дуун хөрвүүлэгч Ринчен доктор бээр Н. В. Гоголийн «Миргород» номын дэд хэсгээс «Вий» хэмээх нэгэн сүрт туужийг нэмэн орчуулахаар ам алдсанаа байн байн нэхэн бодсоор, хичээнгүйлэн орчуулж дууссаныг уншигч олондоо толилуулахаар өргөн барьж байна.

	«Дэлхийн сонгодог зохиолын өв сангаас  аль сайхныг нь үдэш шөнийн цагаар барин тавин суусаар дуун хөрвүүлж» монгол түмэндээ толилуулагч буурал өвгөн, Ринчен доктор гуай минь өнө удаан энх тунх байж, «Миргород» номын бусад туужийг уншигч авгай нартаа толилуулан хайрлахын өлзийтэй сайхан ерөөл дэвшүүлье.

	 

	Редактор Л. Дашням

	 Христосын Библи гэдэг хөлгөн сударт гардаг хаан, сайд, хатан. (Орчуулагчийн тэмдэглэл)

